1-ci hissə: Təhsil sistemi
 Elm və təhsil 

ELM VƏ TƏHSİL
                                         Bütün elmlərin bünövrəsi təhsillə qoyulur.

Əbu Turxan
M
üasir təhsilin məzmununu əsasən elmi biliklər təşkil edir. Əlbəttə, hər bir insana adi məişət bilikləri, əməli bilik və vərdişlər də lazımdır. Lakin bu bilik və vər​diş​lərin çoxu ailədə öyrədilir. Məktəb isə daha çox dərəcədə nəzəri biliklərin sahələr üzrə və sistemli şəkildə öyrədilməsinə üstünlük verir. 
Bəzən elə olur ki, insanın gələcək həyat və fəaliyyətində lazım olan bilik və vərdişlərin bir qismi nə ailədə, nə də məktəbdə mənim​sədilmir. İnsan bunları müstəqil surətdə öyrənməli olur. 

Məktəbə gedənlərin heç də hamısı gələcəkdə alim olmur. Əksinə, özünü elmə həsr edənlərin nisbi sayı çox az olur. Bəs nəyə görə müasir məktəb nəzəri biliklərin öyrədilməsinə üstünlük verir? 

Müasir dövrdə bütün ixtisas sahələri eyni dərəcədə differensial​laşmışdır. Və əməli fəaliyyət sahələrinin çoxunda müvafin elmi-nəzəri bilik​lər tələb olunur. Yəni elm həyatın bütün sahələrinə nüfuz etmiş​dir. Görünür, təhsilin məzmununda elmi biliklərə üstünlük verilməsi də əsasən bununla bağlıdır.

Bəs elmi biliyin əsaslarını öyrədən müəllimlər ümumiyyətlə elm haqqında, onun mahiyyəti və funksiyaları, praktik əhəmiyyəti haqqın​da nə bilir və tələbələrə bunu necə izah edirlər? Bir sözlə, elm nədir və onun məqsədi nədən ibarətdir?
İncəsənətin məqsədi insanın emosional-mənəvi dünyasını zən​gin​ləşdirmək, onu daha saf, daha təmiz etmək – onun mənəvi imkan​larını artırmaqdır.

Elmin məqsədi isə insanın intelektual dünyasını zənginləş​dirmək, onu daha məlumatlı, daha bilikli etmək və bu biliyin qüvvəyə çevrilməsi sayəsində onun imkanlarını artırmaqdır.

Elmi biliyin maddi qüvvəyə çevrilməsi təbiətlə mübarizədə in​sanı daha güclü edir. Lakin insanın maddi gücü-qüdrəti artdıqca bu gücü düzgün yönəldə bilmək üçün onun mənəvi kamillik səviyyəsi də artmalıdır. Zira elm əhli olmaq, hələ kamal əhli olmaq deyil. Kamalın qələbəsi üçün yüksək elmi-texniki səviyyə ona uyğun gələn yüksək mənəvi-əxlaqi səviyyə ilə tamamlanmalıdır. 
Elmi-texniki tərəqqinin üfüqləri 

       Elmin hüdudları üfüqü xatırladır:
 nə qədər çox yaxınlaşırsansa, o qədər 
 uzağa çəkilir. 

P.Buast 

Elm və texnika min illərdən bəri dönmədən inkişaf edir və bu inkişafın sürəti getdikcə daha da artır. Vaxtilə insanın nağıllarda vəsfi etdiyi, möcüzə saydığı hadisələri elm artın həqiqətə çevirmişdir. Bəs bu gün insan elmdən daha nələr gözləyir? Elmi-texniki tərəqqinin son həddi yoxdurmu? Və ya o heç olmazsa nəfəsini dərmək üçün dayan​mırmı? Dayanıb keçdiyi yolu tənqidi təhlil süzgəcindən keçirmirsə, özünü dərk etməyə təşəbüs göstərmirsə onun gələcəyinə nə dərəcədə nikbin münasibət bəsləmək olar? 

Hər bir dövrdə insanın texniki tələbatı elmi-texniki tərəqqinin mövcud inkişaf səviyyəsi ilə müəyyən olunur. Gələcəyə gedən yol artıq əldə olunmuş naliyyətlər zirvəsindən daha aydın görünür. İnsan bu zirvədən elmi-texniki tərəqqinin bütün sahələrinə nəzər salaraq onu öz mənafeyinə (sosializmdə – ictimai mənafeyə) uyğun olaraq planlı su​rət​də idarə etməyə çalışır. 

Elmi-texniki tərəqqinin düzgün planlaşdırılması heç də elmi potensialın bütün sahələrdə bərabər nisbətdə paylanmasını nəzərdə tutmur. Müasir dövrdə iqtisadi və sosial tərəqqinin tələbləri baxımın​dan daha aktual və daha səmərəli olan tədqiqat sahələrinin ön plana çəkilməsi elmi potensialın daha çox dərəcədə məhz həmin sahələrdə cəmlənməsini tələb edir. 

Baxmayaraq ki, müasir dövrdə elm nisbi müstəqil inkişaf imkanı əldə etmişdir, istehsalatın real tələbləri bu gün də elmin inkişa​fına ciddi təsir göstərir və bu təsirin plana uyğun surətdə tənzim edil​mə​si elmi idarəetmə qarşısında duran əsas vəzifələrdən biridir. Bu vəzi​fənin uğurlu həlli üçün həm iqtisadiyyatın, həm də elmin inkişaf perspektivlərini qabaqcadan düzgün müəyyənləşdirmək tələb olunur. Ən yaxın gələcəkdə və nisbətən sonrakı dövrdə hansı elm sahələrinin iqtisadiyyat üçün daha böyük əhəmiyyət kəsb edəcəyini təyin etmək və planlaşdırma zamanı bunu nəzərə almaq heç də asan məsələ deyil. 

Müasir dövrdə ölkəmizdə neft-kimya sənayesinin, elektron-he​sab​lama maşınları və mikroprosessor texnikasının inkişafına üstün​lük verilir. Bu sahələrin intensiv inkişafı isə öz növbəsində fundamen​tal elmləri müvafiq aspektlərini intensiv inkişafını nəzərdə tutur. Üstün istiqamətlərin seçilməsində başlıca çətinlik bundan ibarətdir ki, son dövrlərdə elm istehsalata nəzərən qabaqlayıcı rol oynadığından, iqti​sadi və texniki tərəqqi proqnozlaşdırılarkən elmin perspektiv im​kan​ları əvvəlcədən nəzərə alınmalıdır. Elm isə yaradıcı sahə olduğun​dan burada tam dəqiq proqnoz və konkret planlaşdırma mümkün deyil. Lakin elmin yaxın gələcəkdə nə kimi praktik tətbiq imkanlarına malik olacağı fundamental elmlərin bugünkü real vəziyyəti və inkişaf meyl​ləri əsasında müəyyənləşdirilə bilər. Belə ki, fundamental elmi yenilik​lərdən praktik tətbiqə qədər olan bütün mərhələlərin keçilməsi bəzən bir neçə illik müddəti əhatə edir. 

Fundamental elmlər tətbiqi elmlərin proqnozu üçün açar olsa da, onun özünün proqnozlaşdırılması xeyli dərəcədə çətindir. Buna görə də, fundamental elmlərin proqnozu dedikdə, mümkün olan ayrı-ayrı konkret elmi nailiyyətlərin qabaqcadan xəbər verilməsi deyil, onun inkişafında hansı istiqamətlərin daha perspektivli olacağının müəyyənləşdirilməsi nəzərdə tutulur. 

Beləliklə, istər fundamental, istərsə də tətbiqi elmlərin inkişa​fında üstün tədqiqat istiqamətləri, bir tərəfdən, sosial-iqtisadi tələba​tın nəzərə alınması, digər tərəfdən də, elmin özünün proqnoz​laşdı​rıl​ması əsasında seçilir. Üstün istiqamətlər düzgün müəyyənləş​diril​dik​dən sonra elmi potensial operativ surətdə həmin sahələrə yönəldilir. İstər elmi-tədqiqat ləvazimatı, istərsə də elmi işçi kadrları daha çox dərəcədə məhz bu sahələrdə cəmləşdirilir. 

Keçmişdə də elmi və əməli fəaliyyətin müəyyən üstün istiqamət​ləri var idi. Lakin zaman getdikcə bu istiqamətlər dəyişir. Əvvəllər alim və sənətkarların, ixtiraçıların diqqət mərkəzində duran məsələlər bu gün arxa plana keçir. 

Əməli fəaliyyət elmdən asılı olmadan, müstəqil surətdə inkişaf etdiyi vaxtlarda onun bir sıra sahələri elə yetkinlik dərəcəsinə çatmışdı və burada insanlar elə xüsusi biliklərə, vərdişlərə yiyələnmişdi ki, on​lar bu gün də əhəmiyyətli ola bilərdi. O dövrdə praktik biliklərin və əməli vərdişlərin yüksək dərəcədə inkişafı koqnitiv biliklərin məhdud​luğuna baxmayaraq, mükəmməl qurğular yaratmağa imkan verirdi. 

Qədim Misir ehramlarından tapılmış və b.e.ə. IV-III minilliyə aid olan bir fiqur, mütəxəssislərin fikrincə, bütün incəlikləri ilə müasir təyyarənin modelini xatırladır. Burada bütün fiziki xassələr və həndəsi nisbətlər olduqca dəqiq nəzərə alınmışdır. 

Ələddinin sehrli çırağı ilə assosiasiya yaradan başqa bir qədim tapıntı qalvanik elementin, yaxud kondensatorun qədim Babil sənət​karlarına bəlli olduğunu göstərir. Hətta belə ehtimal olunur ki, lam​panı yaxşı-yaxşı sürtdükdən sonra hasil olan cin, o vaxtın adam​larını dəhşətə gətirən və lampa sahibinin qüdrətinə dəlalət edən elektrik boşalması imiş. 

Bu gün kukla teatrında çox vaxt əlin köməyindən istifadə edil​diyi halda, yunanlar hələ eramızdan əvvəl avtomat teatr düzəldə bil​mişdilər. İskəndəriyyəli Heronun təsvirinə görə, kimsənin kənar mü​da​xiləsi olmadan mexaniki qurğu qədim yunan qəhrəmanlarının dö​yüş səhnələrini və hərəkətlərini ifa edir, barabanları səsləndirirdi. O dövrün ixtiraçıları tərəfindən düzəldilən və Heronun təsvir etdiyi qurğulardan biri – buxarın təsiri ilə fırlanan kürəvi cisim müasir bu​xar turbinini xatırladır. Məşəl yandırılarkən məbədin qapılarının açıl​ması, ilk su avtomatları və Platonun dostu Tarentli Arxitasın ağacdan düzəltdiyi uçan göyərçin isə qədim dövrdə avtomatikanın yüksək inkişaf səviyyəsindən xəbər verir. 

XVI-XVII əsrlərdə yaylı və kəfkirli saatların ixtira olunması son​ralar android adlandırılan mexaniki adam-avtomatların düzəldil​məsinə böyük təkan verdi. XVI əsrdə İspaniya imperatoru V Karlın sarayında xidmət edən Tariano qədim yunanların nailiyyətini təkrar edərək avtomat əsgərlərin döyüş səhnəsini nümayiş etdirirdi. Deyilənə görə, XVII əsrdə yeni dövrün böyük filosofu R.Dekart Fransina adlı mexaniki qadın düzəltmişdi.
 XVIII əsrdə fransız ixtiraçısı Jak de Vakanson avtomat-eşşəyin idarə etdiyi toxucu dəzgahı qurmuşdu. Onun düzəltdiyi android-çoban isə fleytada on iki hava çala bilirmiş. 

Belə misalları çox çəkmək olar. Lakin belə bir sual ortaya çıxır ki, müasir mühəndislər həmin nailiyyətləri təkrar edə bilərlərmi? Bu​nun ehtimalı çox azdır. Bugünkü robotlar, əlbəttə, bilavasitə isteh​sal sahəsində faydalı əməklə məşğul olmaqla demonstrativ xarakterli əy​ləncə-androidlərdən üstündür. Lakin bizcə, mühəndis təxəyyülünün təkrarlanmazlığı və incə strukturu baxımından sələflərin istedadı daha çox təqdirəlayiqdir. 

Sonrakı tarixi dövrlərdə elmin inkişafı sayəsində texniki yara​dıcılıq üçün yeni-yeni imkanlar açıldığından və yeni keyfiyyətli təbii-elmi prinsiplər əsasında işləyən texniki qurğular yaradıldığından keç​miş texniki nailiyyətlərin sirləri tədricən unudulmuşdur. (Unudul​muş texnologiyalar içərisində təbii dərmanların hazırlanması üsul​larını və xalq təbabətinin sirlərini xüsusi qeyd etmək lazımdır). 

Elmi biliklər texnologiyaya getdikcə daha çox nüfuz etdiyindən texniki tərəqqi elmdən asılı vəziyyətə düşür. Hər bir yeni elmi nai​liyyətin geniş miqyaslı tətbiqi ilə əlaqədar olaraq texnika yeni key​fiyyət halına keçir və əvvəlki texnologiya, praktik biliklər və əməli vərdişlər əhəmiyyətini itirir. Praktik biliklərin nisbi müstəqil inkişafı tez-tez kəsilməklə diskret xarakter alır. O daha vahid və bütöv bir proses kimi davam edə bilmir. Varislik itdiyindən yeni nəsil əvvəlki nəslin ixtiraçılıq məharətinə yiyələnə bilmir. Halbuki bilik və sənət​karlığın yeni nəslə ötürülməsi mədəni tərəqqisinin ən mühüm şərt​lərin​dən biridir. 

Əgər keçmişdə məhdud zehni biliklər əsasında bəzən o dövrün ümumi inkişaf səviyyəsi baxımından ağlasığmaz görünən unikal ixtiralar edilirdisə, müasir texniki nailiyyətlər elmin bugünkü inkişaf səviyyəsində açılmış böyük imkanlar müqabilində heç də həmişə heyrətamiz görünmür. Əksinə, mühəndis işi, ixtiraçılıq fəaliyyəti elmlə müqayisədə geri qalır. Səbəbi isə odur ki, elm hələ XVII-XVIII əsrlər​dən başlayaraq vahid sosial və qnoseoloji sistem kimi forma​laşdığı və daxili tamlığa malik bütöv, müntəzəm prosesə çevrildiyi halda, nə texnologiya, nə də elmi-texniki fəaliyyət hələ sosial institut kimi for​malaşmamışdır. Ona görə də, elmi-texniki tərəqqinin pers​pektivi ən çox bu sahədəki təşkilati işin səmərəsi ilə bağlıdır. Nə qədər ki, elmi-texniki fəaliyyət hələ nisbi müstəqillik statusu kəsb etməyib, elm ilə istehsalat arasındakı əlaqə də nizamlı və müntəzəm xarakter daşı​mayacaqdır. 

* * *
Cəmiyyət həmişə cavan qalır, elm isə qocalır. 

M.Delbryuk
Elmi tərəqqinin hüdudsuzluğu ən çox onun kumulyativ xarak​terinin nəticəsidir. Kumulyativlik – elmi biliklərin yenisi ilə əvəz olun​mayaraq üst-üstə toplanması deməkdir. Müasir elmşünaslıq elmi inki​şaf qanunauyğunluğunun daha mürəkkəb xarakterə malik oldu​ğunu aşkar etsə də, hər halda bu xassə elmin mühüm səciyyələrindən biri olaraq qalmaqdadır. 

Elmin spesifikasından söhbətlər gedərkən o, bir qayda olaraq, fəlsəfə, din, incəsənət və əxlaqla qarşılaşdırılır. Bu zaman kumulya​tiv​lik xassəsi elmi bütün bu hadisələrdən fərqləndirən başlıca xüsusiyyət kimi çıxış edir. Bu gün orta məktəbdə oxuyan şagird fizika haqqında İ.Nyutona nisbətən daha çox məlumata malikdir. Sıravi elmi işi, aspirant A.Eynşteynin nəzəriyyəsinə əlavələr edir, onun tətbiq dairəsini daha da genişləndirir. Başqa cür mümkün də deyil; hər hansı elm korifeyi elm binasında yeni bir mərtəbə tikirsə, sonrakı nəsil artıq bu yeni mərtəbədə rahat yerləşərək onun üzərinə yeni kərpiclər qoymaqla məşğul olur. 

İncəsənətdə belə deyil. Bu günün hər hansı bəstəkarının L.Bet​hovendən və ya Ü.Hacıbəyovdan daha mükəmməl musiqi bəstələməsi nəinki qanunauyğunluq deyil, hətta ağlasığmaz bir haldır. Müasir rəssamlar İntibah dövrü rəssamlarından daha da yaxşı çəkə bilsə idilər Rafaelin, Leonardo da-Vinçinin, Mikelancelonun əsərlə​rinin qiyməti günü-gündən daha da artardırmı? Hər bir yeni şair nəsli Füzulidən, Puşkindən bir addım qabağa getsə və ya, başqa   sözlə, onların qalxdığı mərtəbədə dayanıb üstünə bircə kərpic də əlavə etsə, poeziya binası hara ucalardı? Ümumiyyətlə, vahid poeziya bina​sın​dan, vahid musiqi abidəsindən danışmaq mümkündürmü? Xeyr. Sə​nət məmləkətində hər bir şairin, rəssamın, bəstəkarın ucaltdığı ayrıca məbədlər var ki, onlar bir-birindən seçilir və heç vaxt bir-birinin üzə​rinə toplanmır. Sənət əsəri hansı isə vahid bir binanın kərpicinə, nəhəng sənət maşınının vintinə çevrilsə, öz bütövlüyünü və ahəngini itirər və daha sənət əsəri olmaz. 

Eləcə də fəlsəfə və əxlaq sahəsində. Hər bir yeni nəslin nü​mayəndəsi əvvəlkindən daha zəngin mənəviyyatlı və daha tərbi​yəlimi olur? Nəzəriyyədən də, təcrübədən də məlumdur ki, belə bir qəti hökm səhvdir. Bəs onda əxlaqda, incəsənətdə və s. tərəqqi yoxdurmu? Tərəqqi var, o kumulyativ yolla və ya buna bənzər surətdə həyata keçmir. Hər sonra gələk əvvəlkini yaratdığının üzərində deyil, onunla yanaşı başqa əsərlər yaradır, özünəməxsus mənəvi aləmə, əxlaqi key​fiyyətlərə malik olur. Bu keyfiyyətlər yalnız həmin dövrün ümumi ahəngindən deyil, həm də real həyat tərzindən, konkret ictimai-iqti​sadi mühitdən asılı olur. Burada tərəqqi ilə yanaşı, xüsusi şəraitlərdə geriləmə, tənəzzül və s. də tamamilə təbii haldır. 

Elmdə isə geriyə yol yoxdur. Ayrıca bir ölkənin elmi tərəq​qi​sində nisbi tənəzzül məqamları olsa da, bütövlükdə elm maşını daim irəli gedir, elm binası heç vaxt tamamlanmır, üzərinə yeni-yeni mərtə​bələr əlavə olunur. Ümumi bir yüksəliş var və hər bir ölkənin məqsədi bu yürüşdən geri qalmamaq, onun ön cəbhəsinə çıxmaqdır. 

Əlbəttə, biz bununla elmin inkişaf yolunun mürəkkəbliyini, burada da böhranların və inqilabların labüdlüyünü inkar etmək istəmirik. Əsas məqsəd, təfərrüatlara varmadan, yekun inkişafın va​hid istiqamətini və müntəzəm xarakterini göstərməkdir. 

Lakin doğrudanmı elmi tərəqqinin həddi-hüdudu yoxdur? Bəs bu prosesin məhdudlaşdırılmasına yönəldilmiş amillər necə? 

Belə amillər var və o dərəcədə ciddi amillərdir ki, bir sıra tədqi​qatçılar elmin son həddindən, onun inkişafında «doyma» halın​dan, elmi potensialın tükənməsindən söhbət açırlar. Doğrudan da əgər elmi informasiya həddindən artıq çoxalırsa, insanın intellektual im​kanı əsasən yerində saydığı halda, elm gündən-günə mürəkkəb​ləşirsə belə söhbətlər tamamilə təbiidir. 

Elmin son həddi barədə mübahisələr yalnız müasir dövrdə or​taya çıxmamışdır. Bu haqda əvvəllər də danışılmışdır. Məsələn, XIX əsrdə mexnikanın sürətli inkişafından sonra durğunluq yarandığı və mexanisizmin elmi düşüncə tərzinə hakim kəsildiyi bir şəraitdə bundan sonra elmin yenə inkişaf etməsi imkanı şübhə altına alınırdı. Elmin real inkişaf yolu isə göstərdi ki, burada hər bir böhran həddin​dən sonra dünyanın yeni elmi mənzərəsinə, yeni təfəkkür tərzinə keçidlə əlaqədar sıçrayışlı inkişaf başlanır və s. Lakin müasir dövrdə elmin hüdudu ilə əlaqədar şübhələr daha çox sosial amillərin təhlili nəticəsində yaranır. Məsələn, elmin müasir inkişafı elmi işçilərin sayı​nın sürətlə artması ilə müşaiyət olunur. Bu sürət yer kürəsində adam​ların sayının artma sürətindən qat-qat böyükdür. Deməli, bu hal müntəzəm davam edərsə, yaxın gələcəkdə gərək bütün adamlar elmlə məşğul olsunlar. Bəs sonrakı inkişaf nəyin hesabına təmin ediləcəkdir? 

Bu cür dəlillərə istinad edən tədqiqatçılar unudurlar ki, elmi işçilərin sayının artması elmin inkişafını təmin edən yeganə amil deyil. Bu gün elmin tətbiqi sayəsində istehsalatda ekstensiv inkişaf xəttindən intensiv inkişaf xəttinə keçildiyi kimi, elmin öz inkişafında da intensiv xəttə keçid təmin edilərsə, elmi işçilərin sayını artırmağa ehtiyac qalmaz. İnformasiya tutumunun məhdudluğuna gəlincə, burada elektron-hesablama maşınlarının yaddaşı insanın köməyinə gəlir. Elm özü öz gələcək inkişafı üçün yol açır. 

Beləliklə, elmin üfüqündə yaxın gələcəkdə onun sürətli inkişa​fına mane ola biləcək heç bir şübhəli qaraltı görünmür. Hətta texniki tərəqqi sahəsində, təbii enerji ehtiyatları sahəsində qarşıya çıxan bir sıra prinsipial çətinliklərin də əlacı yalnız elmin tərəqqisində axtarılır. 

Lakin elmin inkişaf imkanları şübhə doğurmadığı halda, bu inkişafın həmişə məhz müsbət nəticələrə gətirəcəyini hökm etmək mümkün deyil. Təsadüfi deyil ki, yeni elmi nailiyyətlərin tətbiqi, ikinci təbiətin yaradılması sahəsindəki fəaliyyət zamanı müəyyən cəhətlərin nəzərdən qaçırıldığı və bunun bəşəriyyət üçün böyük təhlükəsi yalnız müasir dövrdə aşkar edilmişdir. İnsan təbiəti dəyişdirərkən milyon illər ərzində formalaşmış olan təbii ahəngi, qaydanı pozduğuna fikir verməmişdir. O yalnız təbiət, bunun müqabilində, qisas aldığı vaxt ayrılmış və səhvlərini düzəltməyə başlamışdır. Lakin bu gün qlobal miqyas kəsb edən və olduqca təhlükəli xarakter alan ekoloji problemi uğurla həll etmək insana müyəssər olacaqmı? 

Elm elə böyük nüfuz qazanmışdır ki, insan ekoloji problemi də məhz elmin öz nailiyyətləri sayəsində həll edəcəyinə böyük inam bəsləyir. Elm doğrudan da, bu problemi həll etmək iqtidarındadır. Lakin yalnız bir şərtlə ki, elmdən planlı və məqsədəuyğun surətdə, ehtiyatla istifadə edilsin, təkcə bugünkü nəticələr və şəxsi mənfəət deyil, həm də planetin gələcəyi, bütün bəşəriyyətin taleyi nəzərə alınsın. Bu isə artıq yeni təfəkkür deməkdir. 

* * *

Qalib gələcəkmi cahanda kamal? 

S.Vurğun 

İnsan gələcək haqqında düşünərkən elmi-texniki tərəqqiyə bö​yük ümidlər bəsləyir. Bəs elmi-texniki tərəqqi insanı hara aparır? 

Elementar məntiqi təhlil göstərir ki, əgər elmi-texniki tərəqqi insanı aparırsa, son nəticədə qaranlığa aparacaq. Çünki yüz dəfə işığa doğru getmək hələ bir dəfə qaranlığa getmək ehtimalını aradan qal​dırmır. Yüz gün meşədə gəzmək hələ o demək deyil ki, bir gün qurda rast gəlməyəcəksən. Lakin rast gəldikdə daha gec olur. Qaran​lıq dünyaya gedən yol da əbədidir, oradan geriyə yol yoxdur. 

Bir dəfə A.Eynşteyndən üçüncü dünya müharibəsi haqqında nə düşündüyünü soruşurlar. O isə üçüncü dünya müharibəsi haqqında heç nə deməyərək, dördüncü dünya müharibəsinin ox və kamanla olacağını söyləyir. Lakin A.Eynşteynin bu ehtimalı hərbi texnikanın 40 il bundan əvvəlki səviyyəsi üçün doğru sayıla bilər. Müasir dövrdə dağıdıcı və kimyəvi qırğın silahlarının gücü elə bir hədə çatmışdır ki, müharibədən sonra harada isə Afrika cəngəlliklərində adamlar qala​ca​ğına və bəşəriyyətin keçdiyi bütün tarixi yolun təzədən təkrar olu​na​ca​ğına da ümid yoxdur. Qarşıda Yer üzərində həyatın ümumiyyətlə qalıb-qalmaması məsələsi durur. 
Nüvə müharibəsi təhlükəsi bir yana dursun, ətraf mühitin tədricən, lakin müntəzəm surətdə zəhərlənməsi toplanıb gözlənilmədən elə bir həddə çata bilər ki, elə yeni keyfiyyət halı yaranar ki, insan "ha" eləyib çıxış yolu düşünənə qədər, öz nəhəng elm maşınının səmtini dəyişənə qədər artıq gec olar.
Şər deməsən xeyir gəlməz, – deyiblər. Biz də şər ehtimalını nəzərə almaqdan çəkinmirik. Lakin şər o vaxt labüddür ki, insan elmi-texniki tərəqqini deyil, elmi-texniki tərəqqi insanı aparır.
Biz elmi-texniki tərəqqiyə, onun gələcəyinə və insan həyatında roluna nikbin yanaşırıq. Lakin bir şərtlə ki, elmi-texniki tərəqqi son məqsədə çevrilməsin və insan öz ixtiyarını elmin, texnikanın əlinə verməsin. Əksinə, elmi də, texnikanı da çilovlayaraq onlardan yüksək bəşəri ideallara çatmaq üçün bir vasitə kimi istifadə etsin.
Müasir dövrdə insan özünə elmin vasitəsilə, lakin dialektik təfəkkür əsasında, zəka işığında yol açmalıdır. Sual oluna bilər ki, məgər zəka elmdən kənar bir şeydirmi?  Xeyr, zəka, heç şübhəsiz, elmlə də bağlıdır. Lakin təkcə elmlə yox, həm də əxlaq və incəsənətlə, insanın min illərdən bəri formalaşmış olan mənəvi idealları ilə, humanist fəlsəfi fikirlə və nəhayət, onun ən ali metodu olan dialektika ilə bağlıdır. Zəka – bütün bunların vəhdəti, insanın intellektual, emosional və mənəvi-əxlaqi in​ki​şaf istiqamətlərinin birləşdiyi zirvədir. Bu gün yeni təfəkkür ad​lan​dırdığımız düşüncə tərzi də məhz dialektik zəka, sözün böyük məna​sında kamal deməkdir. Cahanda kamalın qalib gəlməsi üçün əsas şərtlərdən biri isə elmi-texniki tərəqqinin humanistləşdirilməsi, onun insanın mənəvi ideallarına tabe edilməsidir.
Antik dövrdə praktik biliklər elmdən, elm isə fəlsəfədən hələ ta​mamilə ayrılmamışdı. Ona görə də, bütün biliklərin mərkəzində, istər aşkar, istərsə də qeyri-aşkar şəkildə insan dayanırdı. Protaqorun sözü ilə desək, insan hər şeyin meyarı idi.
Orta əsr Şərqində elm praktik biliklərdən ayrılaraq fəlsəfə və ilahiyyat ilə daha çox bağlandı və nəticədə elmin ayağı yerdən üzülmüş oldu. Bu dövrdə elmin humanitarlaşması onun təbii zəmindən ayrılması ilə nəticələndi.
İntibah dövründə praktik biliklər də qanad açıb uçmağa başladı və "səmada" orta əsr Şərq elminə qovuşdu. Bu vüsal elmin vəznini artırdı və o, tədricən yerə enməyə başladı. 
Yeni dövrdə (kapitalizm çəmiyyətində) F.Bekonun dediyi kimi, "elmin qanadlarına qurğuşun bağlandı" və o, tamamilə Yerə enərək prak​tik fəaliyyətin vasitəsinə çevrildi. Elmi tədqiqatların istiqaməti   tex​niki tələblərə uyğunlaşdırıldı və tədricən vahid elmi-texniki proses for​ma​​laşmağa başladı. Elmin texnika ilə daha çox əlaqələnməsi və riyazi​ləşməsi onu ilkin sinkretik başlanğıcdan daha da uzaqlaşdırdı. Elmin insana yadlığı özünü getdikcə daha çox büruzə verməyə başladı. Rasionalizm və texnisizm meyllərinin təzyiqi ilə elmdə huma​nitar çalarlar solğunlaşdı və elmdən insana qarşı, onun emosional və əxlaqi-mənəvi ideallarına qarşı istifadə edilməsi ehtimalı artdı. El​min insan mənəvi ahəngindən kənara çıxaraq onunla ziddiyyətə girməsi Qərb sivilizasiyasının süqutunun təməlini qoydu.
Bu gün ABŞ-ın ulduz müharibələrinə hazırlıq sahəsindəki tex​niki tədbirləri artıq insan nəzarətindən çıxaraq kompüterlərin nəza​rətinə əsaslanır ki, bu da insanın özünü elmi-texniki tərəqqinin ixti​yarına verməsi deməkdir. Elmi-texniki tərəqqinin insanın hara apara biləcəyini isə biz artıq yuxarıda izah etmişik. Yaranmış vəziyyətin real təhlükəsini bütün tərəqqipərvər qüvvələrin nəzərinə çatdırmaq və bəşəriyyəti bu təhlükədən xilas etmək bu gün dünya sosializm siste​minin tarixi vəzifələrindən birinə çevrilmişdir. 

Qlobal miqyaslı yeni təfəkkürə keçidi zəruri edən mühüm səbəb​lərdən biri məhz elmi-texniki tərəqqidə insan amilinin ön plana çəkil​məsinə, onun humanistləşdirilməsinə, elmin hərbi sənayeyə və ümu​miyyətlə, istehsala tətbiqinin mənəvi meyar süzgəcindən keçirilmə​sinə olan ehtiyacdır. Ona görə də, ölkəmizdə yenidəqurmanın həyata keçi​rilməsi bir tərəfdən elmi-texniki tərəqqinin sürətləndirilməsini və onun praktik tətbiqinin intensivləşdirilməsini tələb edirsə, digər tərəfdən də, bu hadisənin yekun istiqamətinin  insanın yüksək  mənəvi ideallarına tabe edilməsini nəzərdə tutur.
Elm və texnikanın bəşəriyyət üçün daha çox müsbət, yoxsa mənfi nəticələr törətdiyi barədə mübahisələr yeni deyil. Elmə müxtəlif münasibət, xüsusən iki kənar mövqedən münasibət ictimai fikir tari​xində dərin köklərə malikdir. Hələ XVIII əsrdə Volterlə Russo ara​sındakı mübahisələr həmin məsələyə əks münasibətlərin klassik nümunəsi sayıla bilər. Sonralar burjua fəlsəfəsində dərin kök salmış fəlsəfi cərəyanlardan pozitivizm və ekzistehsializm arasındakı başlıca fərq​lərdən biri də məhz onların elmə münasibətdə bir-birinə əks olan kənar mövqelər tutmalarıdır.

"Elmi tərənnüm edən" pozitivizm insanın mənəvi fəaliyyətin digər sahələrinə etinasızlıq göstərdiyi kimi, "incəsənəti tərənnüm edən" ekzis​tensializm də elmə yalnız onun törətdiyi mənfi nəticələr prizmasından baxır. Elmə bu cür təzadlı münasibət müasir dövrdə ssientizm və antis​sientizm kimi bir-birinə əks cərəyanların mövqeyində daha aşkar surətdə üzə çıxır.
Elmin, elmi-texniki tərəqqinin nailiyyətləri artdıqca  müasir döv​rün burjua futuroloqları da daha çox dərəcədə bir-birinə əks olan iki cəbhəyə ayrılırlar. Əgər ssientist futu​roloqlar üçün elmi fetişləşdirmək, onun nailiyyətlərini həddindən artıq şişirdərək bütün ictimai bəlaları elmlə müalicə etmək ideyası səciyyəvidirsə, antissientist futuroloqlar müasir burjua cəmiyyətinin bütün uğursuzluqlarını elmlə bağlamağa, elmin bəşə​riyyət üçün böyük fəlakətlər mənbəyi olduğunu, törətdiyi ziyanların xeyrini üstələdiyini göstərməyə çalışırlar.
Texnikaya və onun sosial nəticələrinə münasibət baxımından da burjua fəlsəfi konsepsiyaları bir-birinə əks olan mövqelərə bölünərək texnisizm və antitexnisizm mövqelərindən çıxış edirlər. Lakin ilk ba​xışda bir-birinə zidd olan bu cür kənar mövqelər əslində eyni məqsədə xidmət edir, müasir kapitalizm cəmiyyətinin sosial ziddiyyətlərini pərdə​ləmək niyyətini güdür. Belə ki, antissientizm və antitexnisizm mövqeləri kapitalizm cəmiyyətinin bütün uğursuzluqlarının təqsirini elm və tex​nikanın üzərinə atmaqla daxili sosial ziddiyyətləri gizlətməyə çalışır.
Ssientizm və texnisizm mövqeləri (xüsusi halda texnoloji deter​minizm, postindustrializm və s.) isə elm və texnikanın inkişafına kapitalist ölkələrini böhrandan xilas edə bilən vasitə, ümid mənbəyi kimi baxır. Belə çıxır ki, elm və texnikanın yüksək inkişaf səviyyəsi hətta daxili sosial ziddiyətləri də aradan qaldırmaq imkanına malik​dir. Bununla da, elmi-texniki tərəqqi ictimai inkişafın vasitəsi yox, məqsədi kimi, bütün sosial ziddiyyətləri həll edən sehrli çubuq kimi qələmə verilir.
Əslində isə elmə xilaskar kimi baxmaq, ondan səadət ummaq robotdan mərhəmət diləmək kimi bir şeydir. Hər şey onun qabaqcadan insan tərəfindən necə proqramlaş​dırılmasından asılıdır.
Müasir elmin böyük imkanlarına heç kim şübhə etmir. Elmin inkişafı və tətbiqi nəticəsində əvvəllər sehr, möcüzə sayılan hadisələr, insanın əsrlər boyu arzusunda olduğu süni vasitələr indi real həyat həqi​qətlərinə çevrilir. Göygöz Kosanın sehrli çubuğunu da, Həkim babanın qadir kəmərini və ecazkar suyunu da bu gün elm yaradır. Lakin elmin qüdrəti onun kimin əlində olmasından asılıdır. Həkim babanın əlində o, daşı əridir və çiçəkləndirir, Göygöz Kosanın əlində isə adamı daşa çevirir.

Elm çırağını yandıran kimi, ağ qoçla yanaşı qara qoç da nazil olur. Zümrüd quşunun dediyi kimi, gərək çalışıb ağ qoça minəsən. Çünki ağ qoç işıqlı dünyaya aparır – atom elektrik stansiyası neçə-neçə evə işıq gətirdiyi kimi; qara qoç isə qaranlıq dünyaya aparır – atom bombası Xirosima əhalisini əbədi zülmətə qərq etdiyi kimi. Lakin Zümrüd quşu unutmuşdu desin ki, ağ qoça minmək hələ azdır. Çalış büdrəmə, azca büdrəsən ağ qoç səni yenə də qara qoçun üstünə atacaq – «Çelencer»-dəki və Çernobıldakı məsuliyyətsizliklərin nəticəsi kimi.

Əsrimiz raket əsridir, – deyirlər. Lakin raketlər bizi yalnız o vaxt işıqlı sabaha aparır ki, onun sükanında humanist mənəviyyat, yeni təhsil paradiqması  dayanmış olsun!  Sabah elmin necə idarə olunacağı, ondan hansı məqsədlər üçün istifadə ediləcəyi bu gün təhsilin məzmununda texiniki və humanitar aspektlərin tarazlaşdırıla bilməsindən asılıdır.  
Yəqin buna görədir ki, XXI əsrdə təhsil sistemində yeni paradiq​ma​ya keçid ilk növbədə təhsilin humanitarlaşdırılması ilə əlaqələndirilir. Professor Yaqut Neymətov yazır: «Təhsilin humanitar paradiqmasının mənası peşə təlimi ilə təhsilin üzvi vəhdətindədir. Axı təhsilin məqsədi şəxsiyyətin inkişafından ibarətdir, təlim isə bu məqsədə çatmağın vasi​təsidir. Əgər peşə təhsili öz məqsədinə çevrilsə biz vasitə ilə məqsədi qarışıq salmış olarıq ». 1
Elmin məqsəd və funksiyalarını, mənəvi aspektlərini bilmək təhsil siyasətinin formalaşması üçün çox önəmlidir. Çünki təhsilin məzmu​nunda elmi-texniki biliklərə birtərəfli qaydada geniş yer verilməsi və on​ların insanın daha böyük amallar uğrunda mübarizəsində ancaq bir va​sitə olduğunun öyrədilməməsi, gənclərin bu amallardan xəbərsiz qalması təhsilin ali məqsədindən uzaqlaşmağa gətirib çaxara bilər. 
İstnilən halda, əvvəlcə elmin nə oldğunu bilmək lazımdır.
Elm və onun inkişaf yolu
Nəyə görə insan bütün böyük ümidlərini elmlə bağlayır, qar​şısına çıxan çətinliklərdən, təhlükələrdən xilas yolunu elmdə axtarır? Məgər bu gün bəşəriyyət üçün ən böyük təhlükə olan nüvə silahını da, ekoloji böhranı da elm yaratmamışdırmı? Nəyə görə bu aydın həqiqətləri görə-görə insan yenə də bu təhlükələrin «səbəbkarına» pənah aparır, onun ətəyinə sığınır? Doğrudanmı hər bir çətinlikdən çıxış yolunu, V.Hüqonun dediyi kimi, bu çətinliyi doğuran səbəbin özündə axtarmaq lazımdır?

Hər halda bir şey aydındır ki, insan yaradıcılığının ən ecazkar məhsulu olan elm getdikcə insandan uzaqlaşır və öz yaradıcılığından asılı olmayan müstəqil qüvvəyə çevrilir. İndi elmin kimin əlində ol​masından çox şey asılıdır. Böyük Füzuli elə bil bu gün üçün demişdi: «Elm pis adamların əlində hiyləgərlik alətidir. Amandır, hiyləgər şəxslərə bilik öyrətmə. Fəsad əhlinə elm öyrətmək xalqı qırmaq üçün cəlladın əlinə iti qılınc vermək deməkdir». Lakin, təəssüf ki, tarix bu hikmətə əməl etməmiş, «fəsad əhli» elmə daha tez yiyələnmişdir. Ta​rixin təkərini geri döndərmək, elmi «fəsad əhlinin» əlindən geri almaq mümkün deyil. Ona görə də, qarşıda duran böyük vəzifə heç olmazsa bu gün kamal əhlinin elmə daha böyük sürətlə yiyələnməsi və inkişaf səviyyəsinə görə «fəsad əhlini» qabaqlamasıdır. Elm yalnız o zaman bəşəriyyəti həqiqətən xoşbəxtliyə aparar ki, onun ön cəbhəsi etibarlı əllərdə olsun.

Elmin ön xəttinə çıxmaq üçün isə ilk növbədə onu mənimsəmək tələb olunur. Həm də təkcə konseptual məzmun baxımından deyil, sosial və təşkilati struktur baxımından. Müasir dövrdə elmi adi şüur səviyyəsində idarə etmək mümkün deyil. Onu elmi surətdə idarə edə bilmək üçün isə elmin rüşeym halından bu günə qədər keçdiyi tarixi yolu izləmək, inkişaf meyllərini aşkara çıxarmaq və məqsədəuyğun istiqamətə yönəltmək tələb olunur.

Elm nə vaxtdan başlanır?

«Elm» anlayışının başa düşülməsindən asılı olaraq bu suala üç cür cavab vermək olar.

1. Elm (elmi bilik) insanların ilk dəfə «nəyə görə», «hansı səbəbdən» sualını qoyduğu vaxtdan başlanır. İnsanların dünya ha​disələrini izah etmək cəhdləri, artıq yalnız «nə etmək», «necə etmək» sualını deyil, həm də «nəyə görə belədir» sualını qoyması biliklərin bölgüsünə gətirir; əməli biliklərlə yanaşı ilk elmi biliklər yaranır ki, bu hadisə müəyyən mənada elmin başlanğıcı kimi qəbul oluna bilər.

Adi şüur adət olunmuş, standart vəziyyətlərdə necə hərəkət et​mək lazım olduğunu göstərirsə də, bu vəziyyəti şərtləndirən sə​bəbləri aşkar etmək üçün kifayət deyil. Bunun üçün adi şüur hüdu​dundan kənara çıxmaq tələb olunur.

Belə nəql edirlər ki, guya bir dəfə İ.Nyutonun başına alma düşür. Alim bu hadisədən heyrətlənir və ümumdünya cazibə qanunu ideyasına gəlib çıxır. Bəlkə də bu, həqiqətən belə olmuşdur. Mətləb bunda deyil. Mətləb hekayətin bir şərhi ilə əlaqədar adi şüurla elmi şüurla fərqləndirməkdədir.

1972-ci ildə respublikamızda «Gənc fiziklər» məktəbinin açılış mərasimindəki çıxışında Xudu Məmmədov bu hekayətə müraciət edərək dedi ki, əgər ümumdünya cazibə qanunu almanın düşməsinə görə kəşf olunsa idi, ən çox ehtimala Qubada kəşf olunardı… Ancaq əsas məsələ almanın düşməsində deyil, kimin başına düşməsindədir. Əsas məsələ bundadır ki, alma düşəndə adam sadəcə başını yanamı çəkir, yoxsa düşünürmü ki, axı, alma niyə, nə səbəbdən düşür? Bu sual ilk baxışdan nə qədər sadə görünsə də, onun qoyulması adi şüur hüdudundan kənara çıxmağı tələb edir. Bu sualın qoyulması məsələyə elmi münasibətin başlanğıcıdır.

2. Elm elmi biliklərin bir sistem kimi formalaşdığı vaxtdan başlanır. Yəni elə bir vaxtdan ki, birincisi, bu vaxta qədər toplanmış biliklər yeni əldə olunan bilik üçün meyara çevrilir; artıq qərarlaşmış olan biliklərə uyğun gəlmək, onları tamamlamaq elmiliyin şərti kimi çıxış edir. Yaxud, ikincisi, mövcud biliklər zəminində daha obyektiv  gerçəklikdən yeni faktiki material gözləmədən yeni bilik almaq im​kanı yaranır, başqa sözlə, mövcud biliklər sistemi özü özünü inkişaf etdirmək keyfiyyəti əldə edir.

Elm həm də sosial sahədə vahid və bütöv sistem kimi formalaşır. Elmi biliklər sistemi daha artıq elm hadisəsini tam səciyyələndirmək üçün kifayət etmir. Elm dedikdə bir neçə en kəsiyini ektiva edən mürəkkəb qeyri-bircins sistem nəzərdə tutulur.

İstər «elm» sistemi, istərsə də, elmi inkişaf prosesi yalnız son illərdə xüsusi tədqiqat predmetinə çevrilmişdir ki, bu da elmin sosial və iqtisadi rolunun ciddi surətdə artması ilə əlaqədardır. Təbii ki, tədqiqat elə ilk mərhələdən sistemli xarakter daşıya bilməzdi və buna ehtiyac da olmamışdır. Bu sahənin tədqiqinə hər dəfə elmin və elmi inkişafın ən müxtəlif cəhətlərini öyrənmək zərurəti yaranarkən, qarşıya çıxan tələblərin konkret xüsusiyyətlərinə, spesifikasına uyğun olaraq müraciət edilmişdir. Buna görə də, müxtəlif aspektlərdəki tədqiqatlar xeyli dərəcədə rabitəsiz xarakter daşıyır. Bununla belə, hələ vahid tədqiqat sistemi formalaşmasa da, bu sahədəki elmi işləri bir neçə başlıca tədqiqat istiqamətində qruplaşdırmaq olar. Elmin tarixi, metodoloji, qnoseoloji, sosioloji, iqtisadi, psixoloji aspekt​lər​dəki tədqiqi, həmçinin onun planlaşdırılması və proqnozu prob​leminin öyrənilməsi – hər biri ayrılıqda nisbi müstəqil tədqiqat sahəsi kimi götürülə bilər. Bu sahələrin öz aralarındakı əlaqəsi çox zəifdir. Halbuki elm bütöv sistem təşkil etdiyindən onun müxtəlif aspekt​lərdəki tədqiqi də vahid terminoloji əsasa malik olmalı, sistemli xa​rakter daşımalıdır. Ayrı-ayrı tədqiqat qollarının ortaq məxrəcə gətirilə bilməsi üçün tədqiqat predmeti haqqında vaxtaşırı da olsa bütöv təsəvvür əldə edilməsi vacibdir. Bu tələbatı ödəmək üçün son vaxt​larda elmin müxtəlif istiqamətlərdə öyrənilməsindən alınan nəti​cələri vahid tədqiqat sahəsində – elmşünaslıqda birləşdirmək təşəb​büsü göstərilir.

Elmin ayrı-ayrı aspektlərdəki tədqiqində bir qayda olaraq onun yalnız müəyyən bir cəhəti öyrənilir, elmin bütöv hadisə kimi tədqiqi, onun makroxassələri və yekun funksiyaları kölkədə qalır. Məsələn, «elmin tarixi tədqiqi» adı altında adətən elmin tarixi əvəzinə elmi biliyin tarixi öyrənilir; halbuki elmi bilik elm sisteminin tərkib ele​mentlərindən yalnız biridir. Belə hallarda nəzərə alınmalıdır ki, sis​temin və onun tərkib elementlərinin keçirdiyi keyfiyyət və kəmiyyət dəyişilmələri zamanca uzlaşmaya da bilər. Məsələn, elmi biliklərin in​ki​şafında inqilabi çevrilişlər, dünyanın elmi mənzərələrinin əvəz​lən​məsi və s. hələ bütövlükdə «elm» sisteminin keyfiyyət dəyişikliyi keçir​diyinə dəlalət etmir.

Elmi biliyin tarixi inkişaf yolunun izlənilməsi elmin ümumi inkişaf qanunauyğunluğunun müəyyənləşdirilməsi üçün xüsusi əhə​miy​yətə malikdir. Belə ki, bütöv «elm» sisteminin keçdiyi əsas tarixi mərhələlər yalnız konkret elmi yaradıcılıq xüsusiyyətlərinin, istifadə edilən elmi idrak metodlarının, elmi biliyin toplanma və saxlanma vasitələrinin informasiya mübadiləsi və s. cəhətlərin müxtəlif dövr​lərdə və müxtəlif ictimai-iqtisadi şəraitlərdəki vəziyyətlərinə görə müəyyənləşdirilə bilər.

«Elm» sisteminin başlıca elementlərindən birini də elmi yara​dıcılıq prosesi təşkil  edir. Tədqiqatçıların bir qismi məhz bu cəhəti el​min mahiyyəti kimi götürür və onu yalnız bir en kəsiyində qnoseoloji müstəvidə tədqiq edirlər. Belə tədqiqatlarda elmi bilik istehsalı pro​sesinin bu və ya digər qnoseoloji məqamı ön plana çəkilir: sistemli yanaşma zamanı bu məqamlardan hər birinin elmin ümumi mən​zərəsində tutduğu dəqiq yerini müəyyənləşdirmək, lazım gəlir.

Elmi məntiqi-qnoseoloji aspektdə uğurla tədqiq edə bilmək üçün əvvəlcə onu bütöv dinamik bir sistem kimi təsəvvür etmək və elmi səciyyələndirən müxtəlif hadisələr çoxluğu içərisində məntiqi təhlilin spesifik obyektini müəyyənləşdirmək lazımdır.

Elm bilavasitə idrakla bağlı olduğuna görə onun öyrənilməsində məntiqi-qnoseoloji aspekt mühüm yer tutur. Lakin elm ayrıca bir fərdin deyil, ictimai fəaliyyətin məhsulu olduğundan cəmiyyətə xas olan müəyyən xüsusiyyətlər elm hadisəsində də öz əksini tapır. Hər hansı bir dövrdə və hər hansı bir ölkədə elmi fəaliyyətin özünəməxsus cəhətləri, elmin qarşısında qoyulan məqsəd və vəzifələr, elm adam​larının ictimai mövqeyi, elmi-tədqiqat istiqamətləri, bu və ya digər elmi axtarışa ictimai maraq və bundan asılı olaraq elmi axtarışların ağırlıq mərkəzinin dəyişməsi həmin dövrdə və həmin ölkədəki ictimai quruluşun xarakterindən, ümumi mədəni inkişaf səviyyəsindən də asılıdır və bu göstərir ki, yalnız məntiqi təhlilə elmin inkişaf qanuna​uyğunluqlarını aşkar etmək mümkün deyildir. Buna görə də elmin sistemli tədqiqi zamanı bir tərəfdən məntiqi ilə tarixinin vəhdətindən çıxış etmək, digər tərəfdən də elmi mürəkkəb tədqiqat obyekti kimi götürmək, onun həm qnoseoloji, həm də sosioloji en kəsiklərini nəzərə almaq mühüm şərtdir.

Qərb fəlsəfəsində elmin məntiqi-qnoseoloji aspekti əsasən epis​temologiya adı altında öyrənilir və buraya ən çox demarkasiya prob​lemi elmiliyin meyarı və ya başqa sözlə, elmi biliyin qeyri-elmi bilik​dən, xüsusən fəlsəfədən fərqləndirilməsi məsələsi, nəzəri və empirik biliklərin əlaqəsi, nəzəriyyənin həqiqiliyinin yoxlanması həqiqət prob​lemi və s. daxil edilir. Qərb elmşünaslarının bu sahədəki pozitiv xid​məti daha çox dərəcədə elm tarixinin məntiqi təhlili, elmi inqilabların strukturunun öyrənməsi ilə  bağlıdır.
 Həm də bu pozitiv xidmət məhz po​zitivizm mevqeyindən uzaqlaşmaq, elmin qeyri-kumulyativist mo​del​lərini qurmaq sayəsində mümkün olmuşdur.

Müasir fəlsəfi ədəbiyyatda baxdığımız aspekt ən çox elmin me​todologiyası, elmi idrakın məntiqi tədqiqi adı altında öyrənilir və buraya ən çox elmi idrakın pillələri: nəzəri və empirik idrakın qar​şılıqlı əlaqəsi, elmlərin inteqrasiyası və diferensiasiyası, elmi idrakın metod və formaları, nəzəriyyə və eksperiment, nəzəriyyənin forma və strukturu kimi məsələlər daxil edilir. Bu qəbildən ədəbiy​yatda «elm» anlayışı altında bir qayda olaraq biliklər sistemi nəzərdə tutulur və elmin əhatə etdiyi iki bilik səviyyəsinin: empirik və nəzəri biliklərin qarşılıqlı əlaqəsi obyektiv gerçəkliyin inikası hadisəsinin müvafiq mərhələləri arasında əlaqə kimi götürülür. Empirik bilik obyektiv gerçəkliklə bilavasitə qarşılıqlı təsirin nəticəsi olduğu halda, nəzəri bilik ən çox mücərrəd təfəkkür sayəsində elmi idrakın məlum metod​larından istifadə edərək aldığımız bilikləri əhatə edir ki, onun da ən mühüm forması nəzəriyyədir. Buna uyğun olaraq, biliyin həqi​qiliyi prob​lemi də iki mərhələdə nəzərdən keçirilir. Birincisi, empirik bilik​lərin obyektiv gerçəkliyə uyğunluğu; ikincisi, nəzəri bilik​lərin, nəzə​riyyənin ilkin empirik materiala və nəticə etibarilə, yenə də obyektiv gerçəkliyə uyğunluğu. Qərb fəlsəfəsində, xüsusən pozitiviz​min müxtə​lif qollarında yalnız ikinci mərhələnin birinci hissəsi problem kimi qoyulur; belə ki, obyektiv gerçəkliyə uyğunluq məsələsi, ümumiyyətlə obyektiv gerçəkliyin qəbul olunub-olunmaması metafizik (fəlsəfi) prob​​lem olduğundan, pozitivistlər onu elmi məsələ hesab etmirlər. 

Əslində elm və bilik sistemləri yalnız müəyyən ümumi sahədə kəsişir, qalan sahələrdə isə bir-birindən fərqli məzmunlara malikdir. Bu ümumi sahə – elmi bilikdir. Elmi bilik «elm» sisteminə  daxildir. «Bilik» anlayışı elmi bilikdən başqa, əməli biliyi də əhatə edir ki, so​nuncu «elm» sisteminə daxil deyildir. Yaxud da «elm» anlayışının əha​tə etdiyi maddi tərəflər (elmi tədqiqat institutları, laboratoriyalar, «elmi texnikası» və s.) və yaradıcılıq axtarışları «bilik» sisteminə daxil deyil.

Biliklər sistemi özündə fəaliyyət məqamını əks etdirmir. Elm isə məhz elmi axtarışlar, yaradıcılıq, tədqiqat prosesində – elmi fəaliyyət zamanı cəmiyyətin tərkib hissəsi kimi, ictimai hadisə kimi qarşıya çıxır.

Beləliklə, elmə biliklər sistemi kimi baxmaq və elmi biliyin digər   biliklərə nəzərən özünəməxsus cəhətini, elmilik meyarını axtarmaq «elm» sisteminin öyrənilməsi üçün kifayət deyil. Nəinki elmin bütöv bir sistem kimi öyrənilməsi, həm də onun məntiqi-qnoseoloji aspektdə tədqiqi də bu çərçivəyə sığmır, müəyyən şərtləri ödəyən biliklər sistemi ilə yanaşı, ümumictimai və fərdi elmi fəaliyyət proseslərinin də nəzərə alınmasını tələb edir.

XX əsrin əvvəllərində ilk qeyri-kumulyativ konsepsiyalar C.Sarton, Q.Başlyar, A.Koyre tərəfindən irəli sürülmüşdür.

C.Sarton elm hadisəsinə elmi biliklərlə yanaşı insan amilini də daxil etmiş, elmi fəaliyyətin subyekti olan insanların – elmi işçilərin dünyagörüşünü, mədəniyyətini, ictimai vəziyyətini də nəzərə almağa çalışmışdır. Sartona görə, elm ümumi mədəni inkişaf fonunda, sosial kontekstdə öyrənilməlidir. Təsadüfi deyil ki, Sarton konsepsiyası elm tarixşünaslığında mədəni-tarixi istiqamət kimi tanınır. Mədəni-tarixi istiqamət elmin sosial tədqiqinin mühüm aspektlərindən biridir.

Elmin bir sosial sistem kimi öyrənilməsinə, onun ictimai mahiy​yətinin qiymətləndirilməsinə ən çox bilavasitə elmin sosioloji və iqti​sadi problemlərinə həsr olunmuş əsərlər xidmət edir. Elmdə müəy​yən sosial strukturun hələ əvvəllər də mövcud olmasına baxmayaraq, onun tədqiqinə ciddi tələbat yox idi, belə ki, elm bir fəaliyyət sahəsi kimi yalnız son vaxtlarda ön plana keçmişdir.

Elmi fəaliyyət sahəsinə ümumi milli gəlirin getdikcə daha çox hissəsinin sərf olunması elmin iqtisadi baxımdan öyrənilməsinə tələ​batı artırır. Lakin bu sahədə də hələ çox az iş görülmüşdür; halbuki konkret elmi tədqaqatların faydalılıq dərəcəsinin artırılması və elmin düzgün planlaşdırılması üçün iqtisadi təhlilin rolu böyükdür.

Elmə xüsusi fəaliyyət sahəsi kimi baxan Q.N.Volkov hər bir zaman mərhələsində cəmiyyətin ona qədər əldə etdiyi biliklər sistemini «elm» anlayışına daxil etmir: «Elmin mahiyyəti artıq dərk edilmiş olan həqiqətlərdən yox, onların axtarılmasından, təbiət və cəmiyyət qanunlarının öyrənilməsi və istifadə olunmasına yönəlmiş eksperi​mental tədqiqat işlərindən ibarətdir. Elm özlüyündə heç də bilik olmayıb, cəmiyyətin bilik istehsalı üzrə fəaliyyətidir, başqa sözlə, elmi istehsaldır»
. Göründüyü kimi, Q.N.Volkov elmə xüsusi fəaliyyət sahəsi və deməli proses kimi baxmaqla onun əhatə dairəsini həd​dindən artıq kiçildir ki, bu da məntiqi cəhətdən qüsurlu olan nəticəyə gətirir: elm – ... elmi istehsaldır. Halbuki elmi istehsal «elm» anlayışının əhatə etdiyi tərkib hissələrindən yalnız biridir. Buna bax​mayaraq, «elmi istehsal» anlayışının daxil edilməsi elmin mahiy​yətinin və başlıca xüsusiyyətlərinin öyrənilməsi üçün böyük əhəmiy​yətə malikdir. Q.N.Volkov öz mövqeyini elmi şəkildə əsaslandırmağa və bu işdə daha çox öyrənilmiş olan istehsal prosesi ilə analogiya yaratmağa çalışmışdır ki, bu cür təşəbbüs yalnız təqdirəla​yiqdir. Müəllif daha sonra yazır: «...Texnika maddi istehsalda hansı rolu oynayırsa, elmi bilik də mənəvi istehsalda həmin rolu oynayır. Bu mənada texnika insanın əməli fəaliyyətinin süni orqanı olduğu kimi, elm də insan beyninin süni orqanıdır. Lakin təəssüf ki, maddi və mənəvi istehsal proseslərinin analogiyasından istifadə təşəbbüsü ardıcıl surətdə davam etdirilməmişdir.

Elmin müxtəlif aspektlərdəki tədqiqinin bir-biri ilə əlaqəli şə​kildə aparılması və bir-birini tamamlaya bilməsi üçün onun bir sistem kimi müəyyənləşdirilməsi ən vacib şərtdir. Amerika alimi H.Liman məhz bu cəhəti nəzərə alaraq yazır: «Biz elmin fəlsəfi, psixoloji, yaxud sosial aspektlərini fərqləndirməzdən və müzakirə etməzdən əvvəl, hansı yolla isə elmi müəyyən bir tam kimi təsəvvür edə bilməliyik».

Elmi bütöv bir hadisə kimi təsəvvür etməyin, onun mahiyyətini, ümumi inkişaf meyllərini öyrənməyin bu gün cəmiyyət qarşısında duran praktik vəzifələri həyata keçirmək sahəsində nə kimi bir əhəmiyyəti vardır?

Müasir dövrdə insanın maddi rifah halı, məhsuldar qüvvələrin inkişaf perspektivləri ilk növbədə elmin nə dərəcədə qabaqcıl mövqe tutmasından asılıdır. Elmi obyektiv inkişaf meyllərini bilmədən onu optimal surətdə təşkil etmək mümkün deyil. Elm cəbhəsinin ön xəttinə çıxmaq, onun nailiyyətlərindən səmərəli surətdə istifadə edə bilmək üçün ən mühüm şərt onun təşkilati strukturunun düzgün müəyyənləşdirilməsi, elmin özünün elmi əsaslarla tənzim olunmasıdır.

Bu gün ölkəmizdə ən aktual vəzifələrdən biri kimi qarşıya qoyulan müasir Qərb sivilizasiyasına qovuşmaq vəzifəsi yalnız elmin nisbi müstəqilliyini təmin etmək və onun səmərəli tətbiqi üçün xüsusi təşkilati tədbirlər görmək sayəsində həyata keçirilə bilər. Elm də insan kimi azadlıq və müstəqillik sevir. Elm istehsalata o vaxta qədər səmərə verəcəkdir ki, istehsal onu özünə tabe etmək, onu öz əlavəsinə çevirmək iddiasına düşməsin. Burada istər-istəməz sehrli qızıl balıq əhvalatı yada düşür. Balıqçı qızıl balığı azad etdiyinə (dənizə burax​dığına) görə o, balıqçını hər cür nemətlə təmin edir. Lakin elə ki, balıqçı arvadının təkidi ilə balığın azadlığını əlindən almaq, onu qul​luqçu etmək istəyir, onda bütün nemətlər də yox olur. Biz bu məlum hekayəti ona görə bir daha yada salırıq ki, bu gün bəzi «nəzəriy​yəçilər» və əməli iş adamları elmi maddi istehsala daha da yaxınlaş​dır​maq məqsədilə onları mexaniki surətdə birləşdirmək, elmi fəaliyyəti istehsalatın ehtiyaclarına tabe etmək, onu cilovlamaq təşəbbüsləri göstərirlər. Bu təşəbbüslər elmin mahiyyəti və təbii meylləri ilə bir araya sığmır. Əksinə, elmin iqtisadi səmərəsi yalnız o vaxt artar ki, o maddi və mənəvi cəhətdən korluq çəkməsin, kiminsə, nəyinsə yedəyinə bağlanmasın.


Təhsil müəssisəsində elmi fəaliyyət 

Təhsil müəssisələrində elmi fəaliyyətin spesifi​kasını aydınlaş​dırmaq və optimal təşkilati strukturlar və prin​sip​lər müəyyənləşdir​mək üçün bir tərəfdən, təhsil və elmin mahiyyəti, digər tərəfdən isə, inkişaf etmiş ölkələrdə bu sahədə yüz illər boyu əldə olunmuş təcrübə nəzərə alın​ma​lıdır. 

İstər yaradıcı təfəkkür aşılayan tədris prosesi, istərsə də həqiqətin üzə çıxarılmasına, yeni biliklər əldə edilməsinə yönəldilmiş tədqiqat prosesi (fundamental elm​lər) eyni idraki mexanizmə əsas​lanır. Deməli, bu sahə​lə​rin ən optimal təşkilati strukturu yalnız on​ların vahid pro​sesə çevrilməsi şəraitində təmin edilə bilər.

Tarixən təhsil sistemi və elmi tədqiqat sistemi nisbi müstəqilliyə malik olsalar da, həmişə əlaqəli olmuşlar. Bu əlaqə, ilk növbədə, hər iki sahədə yüksək intellektual səviyyə və geniş məlumat dairəsi olan adamların çalışması ilə bağlıdır. 

Elm və təhsilin sosial sistem kimi təşkil olunmadığı vaxtlarda ilk müəllimlər məhz ilk alimlər arasından çıx​mış​lar. Az-çox dərəcədə təşkil olunmuş ilk təhsil ocaqla​rın​dan biri olan Platon Akademiyası timsalında bu tarixi qo​şalıq çox gözəl görünür. Bir çox elm klassikləri öz əsərləri ilə bərabər həm də davamçı-şagirdlər qoyub get​miş və elm tarixinə müəyyən bir məktəbin banisi kimi da​xil olmuşlar. N.Borun məşhurlaşmasında onun yaratdığı məktəb elmi kəşflərindən az rol oynamır. Lakin bu, heç də bütün alimlərə müyəssər olmamışdır. Ən böyük alim​lərdə də öz biliyini başqalarına öyrətmək ustalığı və həvəsi olmaya bilər. Öz şəxsi elmi yaradıcılığı ilə elmə böyük töhfələr vermiş A.Eynşteyn buna ən yaxşı misaldır. 

Şagirdlər və davamçılar olmadıqda alimin yalnız bitkin təd​qiqatları elm xəzinəsinə daxil olur: neçə-neçə yarımçıq tədqiqatlar, ideyalar isə üzə çıxmır, itib gedir. Alimin məktəbi, laboratoriyası və s. başlanmış axtarış​la​rın davam etdirilməsinə, ideyaların və tədqiqat vərdişlə​rinin yeni nəslə ötürülməsinə xidmət etməklə, əslində təhsil sisteminin funksiyalarını yerinə yetirmiş olur. Özü də bu, artıq formal yox, yaradıcı təhsil nümunəsidir. 

Lakin təhsil sisteminin tarixən müstəqil təşkilati struktur kəsb etməsi alimlikdən uzaq olan, elmi tədqiqat vərdişlərinə və bəzən ümu​mən yaradıcı təfəkkürə malik olmayan adamlar içərisindən müəllimlər hazırlanmasını adi bir hala çevirmişdir. 

Xüsusən icbari təhsil şəraitində, qısa vaxtda bütün ölkəni başdan-başa maarifləndirmək planı həyata keçiri​lər​kən, müəllimlər ordusu lazım idi və yaradıcı şəxsiyyət​dən icraçı əsgərlərə keçid də, müəllim nüfuzunun aşağı düşməsi də ən çox bununla bağlı idi. İlk baxışda belə görünə bilər ki, orta məktəb səviyyəsi üçün müəllimdən tədqiqatçılıq tələb olunmaya da bilər. Lakin müəllim üçün elmdə doğrudan da nə isə yeni bir şey kəşf etmək va​cib olmadığı halda, heç olmazsa, məlum olanları şagird​lə​rin iştirakı ilə hər dəfə yenidən kəşf etmək qabiliyyəti ol​ma​lıdır.

Ali məktəbdə isə müəllim həm də alim olduğu kimi, tələbələr də tədqiqatın nəinki şahidi, həm də iştirak​çı​sı olmalıdırlar.

Tədqiqat institutları ali məktəbdən ayrı salındıqda professor-müəllim heyətinin elmi potensialından və elmi işçilərin müəllimlik imkan​larından kifayət dərəcədə isti​fa​də olunmur. Məsələn, respubli​kamızda akademiklərin və elm​lər doktorlarının böyük bir qismi elmi tədqiqat institutlarında çalışır, ali məktəblərdə müvafiq fənləri isə tələbələrə çox vaxt kvalifikasiya dərəcəsi xeyli aşağı olan adamlar tədris edirlər. Ali məktəblərə bəzən elmi tədqiqat sahəsində xüsusi uğur qazana bilməyən adamlar cəlb olunur ki, bu da tədrisin elmi səviyyəsini aşağı salır. Bu baxımdan respublikamızda geniş yayılmış olan və hətta yaxşı hal kimi "əsaslandırılan" özü üçün kadr hazır​lamaq praktikası ali məktəblərdə elmi atmosferə böyük ziyan vurur. Ali məktəblər bu ənənəyə sadiq qalaraq elmi tədqiqat institut​larında çalışan görkəmli mütəxəssislər əvəzinə öz kadrlarını – kafedralarda uzun müddət kö​mək​çi heyət kimi fəaliyyət göstərən adamları müəllim gö​tü​rürlər. Və bunu çox vaxt ali məktəbin spesifikası ilə, təh​sil sisteminin elmi müəssisədən fərqi ilə izah etməyə ça​lışırlar.

Akademiya, ali məktəb və sahə elmlərindən danı​şar​kən bir qay​da olaraq, elə bil ki, eyni hüquqlu, eyni im​kan​lı adamların müxtəlif idarələrdəki fəaliyyətindən söh​bət gedir. Müqayisə adətən statistik göstəricilər əsasında aparılır: hansı sahədə neçə elmlər doktoru, neçə elmlər namizədi və s. vardır. Halbuki, həmin sahələrin öz spesifi​ka​sın​dan asılı olaraq orada çalışan elm adamlarının fəa​liy​yəti də müəyyən spesifikaya malik olmalıdır. Məsə​lən, sahə elmində çalışan adamların əsas funksiyası məlum elmi müddəaları istehsal sahəsinin tələblərinə uyğunlaş​dır​maq, yeni tətbiq yolları tapmaqdırsa, Akademiya işçi​lə​rinin funksiyası tətbiqdən asılı olmadan yeni elmi bilik​lər almaq, gerçəklik haqqında həqiqəti üzə çıxarmaqdır. 

Bəs ali məktəb? Burada çalışan müəllimlər həm də elm adam​larıdır, elmi tədqiqat vərdişlərinə malikdirlər. Əlbəttə, müəllimin ilk əsas vəzifəsi tədris etmək, məlum bilikləri öyrətməkdir. Lakin necə etmək olar ki, müəllim​lik və alimlik tam müstəqil fəaliyyət sahələri kimi bir-bi​ri​nə qarşı dayanmasın, əksinə, eyni məqsəd ətrafında birlə​şə​rək bir-birini tamamlasın. Axı, müəllim heç də yalnız hazır biliklərin mənimsənilməsi ilə kifayətlənməməli, tələ​bə​lərə həm də yeni bilik axtarılması yollarını öyrətməli, tədqiqat vərdişləri aşılamalıdır. Yara​dıcı təfəkkür əldə etmədən tələbə aldığı bilikləri uğurla tətbiq edə bilməz və yeni standartdan kənar qeyri-normal vəziyyətlərdə çıxış yolu tapa bilmədiyindən durğunluğun, ətalətin, ehkam​çı​lı​ğın daşıyı​cısı olar. Bu baxımdan, ölkəmizdə ətalət və ehkam​çılığın qalıqları təh​sil sistemi də böyük neqativ rol oynamışdır. Ha​zır biliklərin öyrə​dil​məsi ilə kifayətlənməmək və tələ​bə​lərdə tədqiqatçılıq vərdiş​ləri, yara​dıcı təfəkkür forma​laş​dırmaq üçün isə tədris prosesinin özü real təd​qiqat laboratoriyasına çevril​məlidir. Alimlik və müəllimlik müəy​yən spesifik cəhətlərlə şərtlənsə də, bir sıra ümumi cəhətlərə də malikdir. Təsadüfi deyil ki, respublikamızda elmi kadrların üçdə birindən çoxu ali məktəblərdə cəm​lən​mişdir. Xüsusən elmi dərəcəsi olan kadrların nisbi sa​yı​na görə ali məktəb akademiya və sahə elmini xeyli qa​baq​layır. Belə bir şəraitdə fundamental elmi tədqiqat işi​nin əsasən Akademiya institutlarında aparılması, ali mək​təb​lərin isə bu işə ancaq qismən qoşulması yolverilməz haldır. Respublikanın məh​dud imkan​ları müqabilində bütün elmi avadanlıq və təchizat mər​kəzləşdirilməli olduğu halda, tam bir pərakəndəlik hökm sürür.

Elmin idarə olunması hələ də sosializmdən qalma ənənələrə müvafiq olaraq inzibatçılıq yolu ilə həyata keçirilir. Həmin dövrdə elmin spesifikasını nəzərə almadan elmi institutlarda və ali məktəb kafedralarında, təsərrüfat müəssisələrində analoji nizam-intizam ya​rat​mağa təşəbbüs göstərilir, «təşkilatçılıq qabiliyyəti» olan adamlar elmdə də «dəmir qayda»ya nail olurdular. Akademiyanın qapısı ağ​zına milis işçiləri qoyulması və ali məktəb müəllimlərinin, başqa müəssisələrdə çalışan alimlərin içəri buraxılmaması, elmi işçilərdən elmi nəticə soruşmaq əvəzinə, onların səkkiz saat şöbədə oturmala​rının təmin edilməsi elmi işin və elmi əməkdaşlığın spesifikasını «unut​maqdan» irəli gəlirdi. İndi isə tam tərsinə olmuş, demokratik rejimə keçid hər cür nizam-intizamdan imtina edilməsi kimi qəbul edilmişdir.

Elmşünaslıq problemlərinin böyük bilicisi Xudu Məmmədov danışırdı ki, akademik İ.Vekua Novosibirskdən qayıdaraq Gürcüstan SSR Elmlər Akademiyasına prezident təyin olunandan sonra bir sıra dəyişikliklər həyata keçirir ki, köhnə stereotiplərə uyğunlaşmış adam​lar bunu heç cür qəbul edə bilmirlər. Onun təşəbbüsü ilə yeni elmi-tədqiqat institutu açılır və bura yüksək maaşla istedadlı gənc alimlər cəlb olunur. Bu alimlər işə vaxtı-vaxtında gəlib getmədiyi üçün və hər kvartalda konkret nəticələr əsasında hesabat vermək əvəzinə taleyi qabaqcadan məlum olmayan «uzaq məqsədlər» uğrunda çalışdıqları üçün bir qrup qanunpərəst Moskvaya şikayət yazır ki, akademik İ.Vekua dövlət pulunu havayı xərcləyir, işə gəlməyən adamlara yük​sək maaş verir, onları növbəsiz mənzillə təmin edir. Yoxlama gəlib iş vaxtında deyilənlərin doğru olduğunu müəyyən edir. Axşam ko​missiya üzvləri hansı isə yubiley məclisində iştirak edir və gecə yarısı banketdən qayıdanda akademik İ.Vekua maşınları həmin institutun yanından sürməyi xahiş edir. Baxıb görürlər ki, gündüz adamsız olan otaqların çoxunda gecə işıq yanır. Məlum olur ki, tədqiqatçılar məhz «iş vaxtı» adlanan müddətdə deyil, onlara yaradıcılı üçün hansı vaxt münasibdirsə, o vaxtda işləyirlər. İşçilərə verilən bu sərbəstlik elmi iş​lərin səmərəsini daha da artırır. Onların hər kvartalda konkret nəticə tələbindən xilas edilməsi, onlara etimad götərilməsi və şərait yara​dılması diqqəti daha böyük problemlərə yönəltməyə, təkcə elmin bu günü üçün deyil, həm də sabahı üçün çalışmağa imkan yaradıb.

Elmdə formal hesabat sisteminin tətbiq edilməsi nəinki məsuliy​yət hissini artırmır, hətta əsl elmi meyarları pərdələməklə qarışqanı fil, fili qarışqa etməyə imkan yaradır, elm sahəsində «pripis​ka»nın yayıl​masına səbəb olur. Əksər elmi-tədqiqat institutlarında və xüsusən ali məktəb kafedralarında plan üzrə görülən illik elmi iş dedikdə ma​ki​nada səliqə ilə çap edilmiş müəyyən həcmli (yenə də kəmiyyət meyar kimi çıxış edir) yazı nəzərdə tutulur. Onun elmi dəyərini isbat etmək üçün istənilən iki nəfərdən rəy almaq kifayətdir. Nəticədə hamı bir-birinin işinə gözəl rəylər yazır və «tədqiqat işləri» müəllimin çalışdığı şöbədə və ya kafedrada «müzakirə olunur». Rəqabət prinsipi işlə​məyən yerdə heç kim öz yoldaşına qarşı «bədxahlıq» etmək niyyətinə düşmür. Əgər tək-tək istisnalar varsa, bunlar da elmi prinsipiallıqdan yox, şəxsi münasibətdən doğur. Çünki elmi rəqabət mühiti və dəqiq elmi meyarlar olmayanda dəyərsiz «tədqiqatları» tərifləmək, həqiqi elmi sanbalı olan tədqiqatları isə «alt-üst» etmək mümkündür. 

Ali məktəbdə çalışan yüksək ixtisaslı elmi kadrlar elmi tədqiqat işi üçün lazımi şərait əldə edə bilmirlər. Ali məktəblərin elmi tədqiqat bölmələrində əsasən tədris fəa​liy​yətinə cəlb olunmamış, bu və ya digər səbəbdən müəl​lim kimi ixtisara düşmüş və ya "ehtiyat qüvvəyə" da​xil olan adamlar çalışırlar ki, bu da ən böyük elmi po​ten​sia​la ma​lik olan professor-müəllim heyətinin yenə də fəal elmi təd​qiqatdan kənarda qaldığına dəlalət edir. Nəticədə nəin​ki professor-müəllim heyətinin (respublikanın yüksək ixtisaslı elmi kadrlarının az qala yarısının) elmi tədqiqat imkanları reallaşmır, həm də bu imkanları tədricən itir​mək​lə onlar yaradıcı müəllim kimi də çox şey itirmiş olur​lar. 

Ali məktəbdə müəllimdən həm də alimlik tələb olu​nur və bu cəhət yalnız tədris prosesindən kənarda, baş​​qa şəraitdə və başqa bir sistemin (elm sistemi) daxi​lin​də yox, məhz tədris prosesində nümayiş etdirilməli, daha doğ​rusu, elmi tədqiqatla tədris işi birləşdirilməlidir. Bu, xüsu​sən universitet təhsilini şərtləndirən ən ciddi tələb​lər​dən biri​dir və qabaqcıl universitetlər öz işini məhz bu isti​qa​mətdə yenidən qurmağa çalışırlar. İnkişaf etmiş kapi​ta​list ölkələrində fundamental elmi tədqiqatların əsasən universitetlər tərəfindən həyata keçirilməsi heç də təsadüfi deyildir. Bu baxımdan, ABŞ-ın təcrübəsi xüsusi diq​qə​tə layiq​dir. Burada ali məktəblər arasında universitet​lərin xüsusi çəkisi böyükdür və onlar ən müasir tələblər səviy​yə​sində elmi bazaya malik olduqlarından elmin tərəq​qi​sin​də aparıcı rol oynayırlar. ABŞ-ın bütün fundamental elmi tədqiqatlarının 60%-dən çoxu universitetlərin payına düşür. Ən böyük univer​sitet​lərin (multiuniversitetlər) tər​ki​bin​də müasir avadan​lıqla təchiz olunmuş bütöv təd​qi​qat mərkəzləri və elmi tədqiqat institutları fəaliyyət gös​tə​rir. Həmin tədqiqat müəssi​sələrinin Akademiya yox, uni​ver​sitet nəzdində olmasının üstün cəhət​lərindən biri yüksək ixtisaslı alim-müəllimlərin elmi poten​sialından sə​mə​rəli istifa​də olunmasıdır. Digər tərəfdən, elmi mərkəzə təd​qi​qatçı kimi cəlb olunmuş adamlar, əgər xüsusi qabi​liy​yətləri varsa, özlərini qabaqcıl müəllim kimi də gös​tər​mək imkanı əldə edir. Müəllimlik və alimlik funksiyaları ara​sında qarşılıqlı keçid imkanı yaranır. Lakin, bizcə, bu cür təşkilati strukturun ən böyük üstünlüyü aspirant və tələbə​lərin universitet nəz​dindəki elmi mərkəzlərin baza​sın​dan istifadə etmək imkanıdır. Tələbələrin hələ təhsil dövründə əsl elmi tədqiqata cəlb oluna bilməsidir. Məhz bu sonuncu imkanın xüsusi əhəmiyyətini nəzərə alaraq ABŞ-da son vaxtlar xüsusi tədqiqat universitetlərinə (mul​tiuni​versitet) geniş yer verilir. Multiuniversitet​lərdən fərqli ola​raq, elmi tədqiqat müəssisələri təhsil müəssisə​si​nin nəzdində olur, onun içərisində əridilir, yəni təhsil və elmi tədqiqat eyni bir prosesə çev​rilir. Burada oxuyan tələbələr artıq peşəkar elmi işçidirlər və ən aktual prob​lem​lərin həllində bilavasitə iştirak edirlər. ABŞ-ın bu qa​baq​cıl təcrübəsi, heç şübhəsiz, bizdə də nəzərə alınmalıdır.

Respublikamızda ali məktəbin elmi poten​sialın​dan daha səmərəli istifadə etmək üçün həyata keçirilməsi zə​ruri olan aşağıdakı islahatlar xüsusi qeyd oluna bilər:

1. Ali məktəblərin elmi bazasının möhkəmlən​di​ril​məsi və burada alimlərin elmi tədqiqat işinin iqtisadi cə​hət​dən stimullaşdırılması.

2. Akademiya, ali məktəb və sahə elmlərinin qarşı​lıq​lı əlaqəsinin möhkəmləndirilməsi, müəllim-alim​lərin Aka​demiya və sahə elminin bazasından isti​fadə etməsi üçün şərait yaradılması. Birgə elmi təd​qiqat işlərinin geniş​ləndirilməsi.

3. Aspirant və tələbələrin eyni hüquqlu kadr ki​mi birgə elmi tədqiqatlara cəlb edilməsi.

4. Bir sıra elmi tədqiqat institutlarının univer​sitet tabeliyinə keçirilməsi və ya ali məktəblə tədqiqat institut​la​rının inteqrasiyası.

5. Ali məktəbin istehsalla bilavasitə əlaqəsinin güclən​dirilməsi, bu məqsədlə yeni təşkilati formalar​dan, xüsu​sən təsərrüfat hesablı müqavilələrdən geniş istifadə olun​ması.


6. Tədris-elm-istehsalat birliklərinin yaradıl​ması. İstehsal müəssisələrinin təcrübə bazası kimi ali məktəblə​rin sərəncamına verilməsi.

* * *

Ölkəmizdə təhsil sisteminin elmi-nəzəri əsasları hələ indiyədək ciddi surətdə tədqiq edilmədiyindən və elmşünaslıqla, elmlərin təs​nifatı ilə əlaqələndirilmə​di​yin​dən hansı təhsil mərhələsində hansı fənlərin tədris olunması məsələsi çox vaxt təsadüfi mülahizələrlə həll olunur. Xüsusən orta məktəblərdə dərin kök atmış stereotiplərdən və pis mənada ənənəçilikdən xilas olmaq çox çətindir. Məsələn, gələ​cəkdə buruq ustası, dərzi, akt​yor və ya hüquqşünas olacaq adamlara icba​ri yolla molekulyar fizika, üzvi kimya və triqono​metriya keçmək nə dərəcədə məqsədəuyğun​dur? Göründüyü kimi sual çox ciddi bir problemə aiddir. Yaradıcı təfəkkürü təzəcə for​malaşan, böyük düşün​cə potensialına malik olan və əməli vərdişlərə yiyələn​məyin ən müna​sib çağını yaşayan yeni​yetmələr or​dusunu lazımsız informasiya ilə yükləmək zərurəti nə ilə əsaslandırılır? Lap bu yaxınlara qədər belə bir "əsas" var idi. Hər bir sovet gəncinin çoxsahəli biliyə malik olması hərtərəfli inkişaf etmiş kommunizm qurucu​ları hazırlanması proq​ramının tərkib hissəsi idi. Lakin elə ki, biz yeni təfəkkür sayəsində digər kom​mu​nizm quru​culuğu stereo​tipləri ilə yanaşı "hərtərəfli inki​şaf" tezisinin mütləqləşdiril​məsindən də azad oluruq, elə ki, siviliza​si​yanın əsasında əmək böl​güsü və ixtisaslaşma zə​rurətinin dayanması kimi sadə həqiqəti artıq qəbul edirik, onda təhsilin strukturuna da sağlam məntiq mövqeyindən yanaşmaq imkanı açılır. 

Orta ümumtəhsil məktəblərində yalnız gələcək ixtisasından asılı olmadan hamı üçün faydalı olan fənlər keçilməsi məqsədə​uyğundur. Təbiətşünaslıq fənlərinin sis​tem​li surətdə öyrənilməsi ümumi mədəni tərəqqi baxı​mın​dan ancaq təfəkkür qabiliyyətini inkişaf etdirmək üçün faydalı ola bilər. Lakin təfəkkür qabiliyyətinin inkişafı hamı üçün həqiqətən zəruri olan biliklərin öyrənilməsi prosesində də həyata keçirilə bilər. Bu baxımdan nəinki təbiətşünaslıq fənləri, habelə tarix və ədəbiyyat fənlərinin proqramı da məhz ümumbəşəri sərvətlərə yiyələnmək və müs​təqil təfəkkür mədəniyyəti formalaşdırmaq möv​qe​yindən yenidən işlənməlidir. Tarix keçmiş haqqında informasiya mən​bəyindən tərbiyə vasitəsinə çevrilməli, gənclərin vətəndaş kimi for​malaşmasına xidmət etməlidir. "İnsan və cəmiyyət" kursu da məhz sin​fi qütbləşmə möv​qe​yindən ümumbəşəri sərvətlərə qayıdış dalğa​sında mey​da​na çıxmışdır və gənclərin dünyagörüşünün yeni təfək​kür mövqeyindən formalaşdırılmasına xidmət etməlidir. O, bazar iqtisa​diyyatı, azad rəqabət və işgüzarlıq şə​rai​tində müstəqil həyata atılan gənclərə həyati zərurət kimi olan biliklər kompleksini əhatə etmək baxımından ən aktual fəndir. 

Orta məktəbi bitirən gənc, gələcəkdə hansı ixtisası seçəcəyindən və təhsilini davam etdirib-etdirməyəcəyin​dən asılı olmadan, artıq cəmiyyətin yetkin bir üzvü kimi formalaşmalıdır. Özünü dərk etmə​dən və yaşadığı cəmiy​yə​tin keçmişini və bugününü öyrənmədən həya​ta atılanlar uğur qazana bilməzlər. Cəmiyyətin tam hüquqlu üzvü, fəal vətəndaş kimi formalaşmaq üçün hər bir şəxsin icti​mai həyat hadisələrini müstəqil surətdə təhlil etmək və öz həyat yolunu, siyasi mövqeyini şüurlu surətdə seçmək imkanı olmalıdır. 

Təhsil-elm-tətbiq
Elm öz funksiyasına görə iki qola ayrılır: funda​men​tal və tətbiqi. Birincidə məqsəd gerçəklik haqqında yeni biliklər əldə etmək, həqiqətə daha çox yaxınlaşmaq​dır. İkincidə isə məqsəd – alınmış bilikləri gerçəkliyə tət​biq etmək, yeni texnoloji sistemlər yaratmaqdır. 

Fundamental tədqiqatlar – yeni biliklər alınması ar​​tıq məlum olan elmi biliklərin və metodların yüksək sə​viy​yədə mənimsənilməsini tələb edir. Yenini yaratmaq üçün köhnəni öyrənmək lazımdır. Bu mənada funda​men​tal tədqiqatlar fundamental təhsillə sıx surətdə bağlıdır. Mahiyyətlər arasındakı bu əlaqə, təbii ki, təşkilati struk​tur​da da nəzərə alınmalıdır. İnkişaf etmiş ölkələrdə doğru​dan da belədir. Fundamental tədqiqatla funda​men​tal təhsil vahid müəssisələrdə – universitetlərdə birləş​di​ril​mişdir. Ölkəmizdə isə bu zərurət unudul​muşdur.

Tətbiqi tədqiqatlar gerçəklik haqqında deyil, ger​çək​liyi dəyiş​dirməyin yolları haqqında biliklərə əsaslanır. Bu biliklərin öyrə​nil​məsi sonrakı yaradıcılıq üçün zəruri şərtdir. Və deməli, burada bu təd​qiqatla təhsil vəhdətdə olmalıdır. Lakin burada fundamental biliklər yox, tətbiqi biliklər öyrənildiyindən hər bir tətbiqi sahəyə uyğun gələn spesifik ali təhsil sahəsi vardır. Məsələn, texnoloji ali məktəblər sahə elmləri ilə, ali tibb məktəbləri tibb profilli tədqiqat institutları ilə vəhdətdə olmalıdır (inteqrasiya getməlidir). 

Elmin hər iki qolunun müvafiq ali təhsil sahələri ilə daxili əlaqəsi inkişaf etmiş ölkələrdə (bəlkə, əksinə, onların inkişafı elə elmlə təhsilin düzgün inteqrasiyasının nəticəsidir) nəzərə alınsa da, SSRİ-də nəzərə alınmamış, elm təhsil sistemindən ayrı düşmüşdür. Yüzlərlə yüksək ixtisaslı alim biliklərini gənc kadrlara öyrədə bilməmiş, yüzlərlə pro​fessor əsasən tədrislə məşğul olduğundan elmi yaradıcılıq poten​sialını reallaşdıra bilməmişdir. 

Nəyi isə dərk eləmək, başa düşmək hələ azdır. Öyrənilənləri həyatda tətbiq etməyi bacarmaq lazımdır. Əgər bilik hər hansı fəa​liyyət proqramına daxil edilə bilmirsə, istifadəsiz qalırsa o, passiv hafizəyə keçərək təd​ri​cən unudulur, və ya xüsusi saxlanma vasitələri ilə (kitab və s.) gələn nəsillərə ötürülür. Bu cür "lazımsız" biliklər "lazımlı bilikləri" tamamlamaq üçün lazım olur. Yaxud sonradan əldə olunmuş yeni biliklərlə birləşərək istifadə olunmaq imkanı əldə edir. "Saxla samanı, gələr zamanı". Bu el hikməti özünü bilik sahəsində də doğrultduğundan biliklərin sistemə salınması və tətbiqdən asılı olma​dan, nisbi müstəqil bir sərvət kimi yeni nəsillərə ötürülməsi ənə​nə halını alır. Nəticədə, bir tərəfdən, müstəqil elm sa​hə​lərinin əsaslarını, fənləri öyrədən təhsil sistemi for​ma​laşır, digər tərəfdən, yeni bilik əldə etmək özü məqsədə çevrilir və nisbi müstəqil elmi fəaliyyət sahəsi yaranır. Bir-biri ilə sıx əlaqədar olan və məntiqi yolla biri digərindən alına bilən müəyyən qrup biliklər sistemi formalaşır ki, bunlar da gələcək elmi fənlərin əsasını təşkil edir. 

O vaxt ki, hər bir adam yalnız özünə lazım olan bilikləri öyrənməklə kifayətlənirdi – o vaxt arxada qalır. Elm sağlam şüur və əxlaqi meyar hüdudlarını keçərək özünə münasibətdə yeni düşüncə tərzi tələb edir. Əgər o dövrdə Sədi öz dediklərinə əməl etməyən alimi əlində çıraq gəzdirən kora bənzədirdisə, indi belə korlardan kə​nar​da elmin inkişafını təsəvvür etmək qeyri-mümkün olur. Kim isə axtarır, kəşf edir, tapır, lakin özü üçün de​yil, başqaları üçün. Özü də konkret mənada başqaları üçün yox, məsələn, öz övladları üçün, ya bir qohumu, ta​nıdığı bir adam üçün yox, naməlum başqaları üçün. Bü​tün bəşəriyyət üçün. 

Başqasının kəşf etdiyi bilik elə bil ki, yəhərli, yü​yən​li at kimi qaça-qaça gəlib hamının qarşısından keçir. Ke​çir, lakin dayanmır. Ata minib onu istədiyin səmtə sür​mək üçün, ona sahib olmaq üçün də xüsusi məharət la​zım​dır. Bir yerdə dayanan adam qaçan ata minə bilməz. Gə​rək sən özün də hərəkətdə olasan. Elə bil ki, elm adamı üzünü tətbiqçilərə tutub deyir: "Məndən bərəkət, sizdən hə​rəkət". Elmin tətbiqi isə olduqca müxtəlif sahələri əhatə edir. 

Kim belə hesab edirsə ki, elmin həyatla əlaqəsi yalnız texnika vasitəsilə mümkünür, böyük səhv edir. Həyat yalnız istehsalatdan ibarət deyil. Başqa sözlə, maddi istehsal ictimai həyatın yalnız cüzi bir hissəsini təşkil edir. Düzdür, maddi istehsalın rolu böyükdür. La​kin mənəvi amillərin getdikcə daha çox dərəcədə məhsul​dar qüvvəyə çevrildiyi bir şəraitdə ictimai həyatın mənəvi və maddi komponentləri arasındakı nisbətdə ciddi dəyiş​mələr baş verməkdədir. 

Bütövlükdə ictimai həyatın mənzərəsi hər bir adamın həyatına nəzərən daha zəngin və daha rənga​rəng​dir. İctimai həyata insanın həm maddi, həm də mənəvi ehtiyaclarının ödənilməsinə yönəlmiş fəaliyyət sahələri ilə yanaşı, əslində heç bir konkret insana lazım ol​mayan, yalnız müəyyən sosial təşkilati strukturların özünü​mü​ha​fi​zəsinə xidmət edən fəaliyyət sahələri də daxildir. İnsanın bilavasitə maddi tələbatına xidmət edən yüngül sənaye, həmin sənayenin texniki ehtiyaclarını təmin edən maşın​qa​yırma sənayesi, texnologiyalara nə​za​rət edən mühəndis fəaliyyəti, fəhlələrin bilavasitə icraçılıq fəaliyyəti, yeni texniki sistemlərin layihəsini hazırlayan ixtiraçı və kons​truk​torların fəaliyyəti, elmi nailiyyətlərin istehsala tətbiq yollarını axtaran elmi-texniki fəaliyyət və nəhayət, yeni elmi biliklərin əldə olunmasına xidmət edən elmi işçilərin fəaliyyəti – elmi kəşflər. Elmi axtarışlar aparan adamla​rın, habelə mühəndis və konstruktor kadrlarının hazır​lan​ma​sına xidmət edən təhsil sistemi. Bu, vahid bir zəncirdir. Təhsil-elm-ixtiraçılıq fəaliyyəti – texnologiyaların mənim​sə​nil​​məsi, – mü​hən​dis fəaliyyəti – bilavasitə icraçılıq – is​teh​lak malla​rının hazır​lanması – istehlak... 

Lakin həyatda elm həlqəsini bir tərkib elementi ki​mi özündə saxlayan başqa analoji zəncirlər də az deyil. Məsələn, Təhsil-Elm-Səhiyyə-Fiziki sağlamlıq; Təhsil-Elm-İdarəetmə; Təh​sil-Elm-Siyasət; Təhsil-Elm-Hüquq; Təh​sil-Elm-Ticarət; Təhsil-Elm-Özünüidarə... və s. Bütün bu zəncirlərin başlanğıcında daya​nan Təhsil özü də mürək​kəb sistem olmaqla elmi daxili ünsür kimi əhatə edir: Təhsil-Elm Təhsil-Elm-Səhiyyə və s. Burada birinci təhsil elm adamının yetişməsi üçün, ikinci təhsil isə həmin elm adamlarının verdiyi bilik əsasında konkret bir sahədə mütəxəssislər yetişməsi üçündür. 

Ali təhsildən sonrakı təhsil və 

gənclərin elmi tədqiqata cəlb olunması
Azərbaycan elminin perspektivləri müasir gəncli​yin elmi-tədqiqat işinə necə cəlb olunmasından, onlar üçün müvafiq elmi mühit yaradılmasından asılıdır.

Üstün elmi-tədqiqat istiqamətlərinin düzgün seçil​mə​si, tələbə, aspirant və gənc alimlərin intellektual poten​sia​lının ölkəmiz üçün gə​rəkli olan problemlərə yönəl​dil​məsi elm təşkilatçılarının, elmi-təd​qiqat institutları və ali məktəb rəhbərlərinin başlıca vəzifələrindən biridir.

Yaxın keçmişdə kommunist ideologiyası cəmiyyət​şü​naslıq sahə​sindəki tədqiqatları məhdudlaşdırdığından, cəmiyyətin obyektiv təd​qiqinə yol verilmədiyindən bütün intellektual potensial əsasən təbiət elmləri və riyaziyyata yönəldilirdi. Ona görə də, cəmiyyətin, iqti​sadiyyatın, təsər​rü​fatın elmi əsaslarla idarə olunması, menec​mentin, təd​bi​qi sosiologiyanın bir elm kimi təşəkkül tapması ancaq kapitalist ölkələrinə xas bir hadisə idi. İndi ictimai elmlərin həqiqi bir elm kimi inkişafı üçün meydan açıl​mış​dır. Həm də milli dövlət quruculuğu bu sahədəki tədqiqatların aktuallığını daha da artırır və intellektual potensialın daha çox bu sahəyə yönəldilməsini tələb edir.

Hər hansı bir dövlət beynəlxalq miqyasda yalnız o zaman özünü müstəqil hiss edə bilər, öz mənafeyini mü​da​fiə edə bilər ki, mövcud geopolitik kontekstdə onun ye​ri dəqiq surətdə araşdırılmış olsun, bu sahədə ciddi fəlsəfi, siyasi, iqtisadi tədqiqatlar aparılmış olsun, bir sözlə, praktik fəaliyyət elmi zəmində aparılsın. Lakin təəssüf ki, ictimai elmlər sahəsində Azərbaycanda ciddi bir dönüm hələ də hiss olunmur. 

Bu gün Azərbaycan beynəlxalq siyasət arenasına inamla çıxa bilirsə, özünəməxsus siyasi mövqeyi və nü​fu​zu varsa, bunlar hamısı ancaq onun rəhbərinin şəxsi nüfu​zu, beynəlxalq siyasi təcrübəsi və böyük intellektual po​tensialı sayəsində mümkün olur. Lakin cəmiy​yətin bü​tün pillələrdə, ayrı-ayrı müəssisə və təşkilatlardan başla​mış ümumölkə miqyasına qədər elmi əsaslarla təşkili və idarə olunması üçün müasir Azərbaycan cəmiyyətşü​nas​lığının yaradılmasına böyük ehtiyac vardır və bu işə heç şübhəsiz, marksist-leninçi ictimai-siyasi fikrin təsirindən azad olan gənc cəmiyyətşünas alimlərin cəlb edilməsi tələb olunur.

Bu gün cəmiyyətin öyrənilməsi sahəsində respub​lika alimlərinin tutduğu passiv mövqe, ictimai həyatdakı mə​nəvi durğunluğun elmə nüfuz etməsi alimlərin mütə​şək​kil və məqsədyönlü fəaliyyətini çətinləşdirir. Elm hələ heç cür öz nüfuzunu yüksəltmək və ictimai hə​yata fəal müdaxilə etmək mövqeyini tuta bilmir. Halbuki belə bir şəraitdə respublikamızın cəmiyyətşünas alimləri təşəb​bü​sü öz üzərinə götürməli, qarşıda duran çətin vəzifənin yerinə yetirilməsində öz sözü​nü deməlidirlər. 

Respublikamızın sosial-iqtisadi və mənəvi həyatın​da uzun illər​dən bəri yığılıb qalmış ciddi problemlərin sistemli şəkildə öyrə​nilməsi, keçid dövrünün xüsusiy​yət​lə​ri​nin aşkar edilməsi, bu sahə​də kompleks tədqiqatlar apa​rıl​ması bütün cəmiyyətşünas alimlərin: filosofların, sosio​loq​ların, iqtisadçıların, tarixçilərin və s. qarşı​lıqlı əmək​daş​lığını və birgə fəaliyyətini tələb edir. Bizim hamımızın bir ümumi tədqiqat obyektimiz var. Bu da ümumdünya kontekstində götürülmüş Azər​bay​candır; onun tarixi, mədə​niyyəti, dili, habelə sosial, iqtisadi, siya​si, ekoloji, de​mo​qrafik problemləridir. Bu problemlərin müxtəlif müs​təvilərdə, rakurslarda tədqiqi ilə məşğul olan alim​lərimiz bir-birindən ayrı düşmüş, bir-birini dinləmək, fikir mü​badiləsi aparmaq imkanın​dan məhrum olmuşlar. Hərə öz şöbəsindən, kafedrasından, ən yaxşı halda isə öz ins​ti​tu​tundan kənarda fəaliyyət göstərən tədqiqatçılardan xə​bər​sizdir. Alim ziyalıla​rı​mız arasındakı pəra​kəndəlik, aka​​demiyada, ali məktəblərdə və digər elmi müəssisə​lərdə ça​lışan alimlərin təd​qiqatlarının əlaqələndirilmə​məsi, va​hid elmi cəbhə yaradılmaması, elm adamlarının passiv hə​yat mövqeyi gənc alimlərin formalaşmasına pis təsir göstərir.

Müasir dövrdə cəmiyyətşünaslığın əsas məqsədlə​rin​dən biri ic​timai problemlərin öyrənilməsi sahəsində səy​ləri birləşdirməklə ya​naşı, gənclərin intellektual tərbi​yə​si üçün də şərait yaratmaq, onların müstəqil düşüncə və diskussiya mədəniyyətinə yiyələn​məsinə nail olmaqdan ibarətdir.

Müstəqil Azərbayacanın hərtərəfli surətdə öyrənil​mə​si, kom​pleks tədqiqat proqramları yaradılması və bu işə gənc alimlərin cəlb edilməsi, istedadlı gənclərin intel​lek​tindən səmərəli istifadə olunması günün aktual prob​lem​lərindəndir. 

Biz yolun hələ lap başlanğıcındayıq. Məqsəd icti​mai həyatımızın aktual problemlərinin tədqiqi sahəsində fayda verə biləcək hər bir adamı, ixtisasından asılı olma​yaraq, bu ümumxalq işinə cəlb et​məkdir.

Bu gün xalqımızı, cəmiyyətimizi, respublikamızı narahat edən başlıca məsələləri elm süzgəcindən keçir​mək, konkret praktik töv​siyyələr hazırlamaq tələb olu​nur. Bu iş yalnız gəncliklə bağlı olmayıb, ümumxalq işidir. Əgər gənc nəsl belə çətin və mürəkkəb bir vəzifəni öz öhdəsinə götürürsə, deməli təkcə öz gənclik enerjisinə deyil, həm də dövlətin, bütün ziyalı ictimaiyyətinin köməkliyinə ümid bəsləyir.

Əslində buradakı "gənc" anlayışı tamamilə şərtidir. Gənc alim de​dikdə biz elmi axtarış sahəsindəki gənclik təravətini hələ də itir​məmiş, yaradıcılıq ehtirası hələ sön​mə​miş elm entuziastlarını nəzərdə tuturuq. Burada "gənc​lik" elmdə təcrübəsizlik kimi deyil, əksinə, elmi eqoizm və konservatizm sahəsində "təcrübəsizlik" kimi başa düşülür. Yaşın kiçikliyi deyil, intellektual potensialın, həvəsin və enerjinin bö​yüklüyü əsas götürülür. Gənc alim formalizm və bürokratiya xəs​təliyinə tutulmamış, prokrustlaşmamış alimdir. 

Qarşıda duran vəzifələr o qədər böyükdür ki, o qədər prob​lemlər yığılıb qalıb ki, onları nisbətən qısa müddətdə həll etmək tü​kənməz enerji və fantaziya tələb edir. Burada soyuq ağlın, "normal" elmi tədqiqatın on ilə gördüyü işi yanar zəka bir ilə görməlidir. Burada daha kiçik müddət, daha böyük sürət mümkün deyil. Çünki elm poeziya deyil. Elmdə tək ilham, tək entuziazm heç nə edə bilməz. Burada təmkin, səbat ehtirasla, ilhamla bir​ləş​məlidir. İmpulsiv dü​şüncə, fəhm qığılcımları soyuq ağ​lın sərt skeptisizm sınağından keç​məli və əksinə, səbrlə, inad​la, damla-damla yığılan qalaq-qalaq elmi material asso​siativ təfək​kürün, zəka şöləsinin işığında saf-çürük edil​məli, yüksək nəzəri hazırlığı olan alimlərin köməyi ilə elmi konsepsiya səviyyəsinə qaldırılmalıdır.

Tədqiqatçılar gənc, problemlər isə qocadır. İlk ba​xış​da təzadlı görünsə də, burada müəyyən qanuna​uy​ğun​luq var. Məsələ bura​sındadır ki, o problemlər yığılıb qalır ki, onlar elmin hər hansı sahə​sində nüfuz sahibi olan adamlar tərəfindən həll oluna bilmir, hakim təfəkkür tərzinin "normativ"lərindən kənarda çıxır. Yaşlı nəsil həmin təfəkkür tərzinə möhkəm surətdə bağlı olduğun​dan yeni həll yolu, yeni baxış tələb edən belə problemlər qarşısında aciz qalır. Gənc təd​qiqatçılar isə hakim tə​fək​kür üslubuna, normal elmin ehkamlarına çox da möhkəm bağlanmadığına görə problemə bəzən gözlənilməz möv​qe​dən yanaşır, yeni metodlardan istifadə edir. Burada gənc​liyə daha çox xas olan assosiativ təfəkkür də öz müs​bət sözünü deyir. Elm tarixindən buna çox misallar gös​tər​mək olar. Məsələn, XX əsrin əvvəllərində bir sıra fiziki ha​disələr Nyuton mexanikası çərçivəsində izah edilə bil​mə​yəndə, dövrün bütün görkəmli alimlərinin həll edə bil​mədiyi məsələni 25 yaşlı A.Eynşteyn həll elədi. Bir qədər sonra, mikrohadisələr üçün klassik mexanika özünü doğ​rult​mayanda yeni kvant mexanika​sının əsas qanununu 26 yaşlı V.Heyzenberq kəşf elədi. Şellinq ilk fəlsəfi əsərini yazanda 20 yaşı var idi. Biz siyahını davam etdirmək is​tə​mi​rik. Məqsədimiz budur ki, xalqımızın taleyi ilə bağlı olan ciddi cəmiyyətşünaslıq problemlərinin həllinə məhz gənc alimlərin təşəbbüs göstərməsi heç kəsdə inamsızlıq do​ğurmasın.

Belə bir cəhət də nəzərə alınmalıdır ki, nəinki prob​lemlər, elmin özü də getdikcə qocalır. Görkəmli fizik Maks Delbryukun dediyi kimi, elm qocalır, cəmiyyət isə ca​van qalır. Elmin nailiyyətləri üst-üstə toplanır, elmi in​for​masiya çoxalır, nəhəng elm ağacı bar gətirdikcə başı aşa​ğı əyilir. Cəmiyyət isə getdikcə yeniləşir, nəsillər bir-bi​ri​ni əvəz edir. Hər yeni alim nəsli qarşısında daha mürək​kəb, daha ciddi problemlər durur. Belə bir şəraitdə gərək yeni nəslin tədqiqat imkanları da daim artsın. 

Bəs, bu imkanları necə artırmaq olar?

Bəlkə yeni nəslin elmi tədqiqat imkanları genetik yolla artır? Xeyr. Müşahidələr göstərir ki, insanın intel​lek​tual imkanı çox ləng inkişaf edir. Məsələn, yeni erada bu sahədə nəzərə çarpacaq təkamül hiss olunmur. Qalile​yin Aristotelə və ya Eynşteynin Qalileyə nəzərən intellek​tual üstünlüyündən danışmaq üçün heç bir əsas yoxdur. Bununla belə, Qaliley Aristotelə, Eynşteyn isə Qalileyə düzəliş ver​mişdir. Məsələ burasındadır ki, intellektual sə​viyyəsindən asılı olma​ya​raq hər sonra gələn nəsil əvvəlki nəsildən miras qalmış daha mü​kəm​məl elmi aparata və metodlara yiyələnmiş olur. Bu da prob​lem​lərə daha dərin nüfuz eləmək imkanı yaradır. Digər tərəfdən, qabaqcıl ölkələrdə elmin sosial strukturu getdikcə təkmilləşir, əmək bölgüsü güclənir, alimlər kənar qayğılardan azad edi​lirlər. Bir sözlə, bioloji genetika xüsusi rol oynamasa da, sosial-mənəvi genetika inkişafın əsas hərəkətverici qüv​vəsi kimi çıxış edir. 

Deməli, elmin inkişafına yönəlmiş dövlət siyasə​tin​dən, sosial elm sisteminin nə dərəcədə səmərəli təşkil olun​masından çox şey asılıdır. Bizim respublikada bu sa​hə​də vəziyyət hələ çox ağırdır. Elm adamı ancaq öz başını do​landırmaq haqqında düşünməli olur. Alimin və​tən​daş​lıq mövqeyini fərdi hadisə kimi başa düşənlər səhv edirlər. Ay​rıca bir alim nə qədər böyük qeyrət sahibi olursa-olsun, heç bir böyük problemi həll edə bilməz. "Tək əldən səs çıxmaz" hikməti eyni dərəcədə elmə də aiddir. Adətən bö​yük kəşflərdən, dünya miqyaslı elmi nailiyyətlərdən da​nı​şarkən gənclərin yadına qeyrət hissini, milli iftixar his​si​ni də salmağı unutmurlar. Lakin unudurlar ki, elm sosial ha​disədir. Bizim elmi sahədə geri qalmağımız gəncləri​mi​zin intel​lektual potensialının və ya qeyrət hissinin zəif​liyinə dəlalət etmir. Elm meydanı güləş meydanı deyil. Hal​buki, müasir dövrdə hətta güləşdə və boksda da mü​ba​ri​zənin taleyi rinqdə deyil, bundan xeyli əvvəl – pro​fes​sio​nal məşqçi məktəbinin müntəzəm fəaliyyətində, kadrların seçilməsi və tərbiyəsi prosesində həll olunur. Elm üçün kadr hazırlığı nəinki aspiranturadan və ya ali məktəbdən, hətta lap orta məktəbdən, bağçadan başlanır. Ona görə də, milli elmi kadrların həqiqi yüksəlişini görmək istəyən​lər təhsil sistemində sağlam sosial-mənəvi mühit yara​dıl​ma​sı işindən başlamalıdırlar. Lakin burada çox ciddi əks əlaqə də var. Təhsil sistemindəki vəziyyət də öz növbəsin​də elmi kadrların intel​lektual və mənəvi inkişaf səviyyə​sin​dən asılıdır. Ona görə də, təhsil siyasətinin təməlində sağ​lam elmi mühit yaradıl​ması durmalıdır. Hər hansı bir sahədə atılan yeni bir addım bir bataqlıqdan başqa ba​taq​lığa, bir xaosdan başqa xaosa gətirib çıxar​masın deyə ciddi elmi prinsiplərə əsaslanmalıdır. Hazırda elmi, xü​susən ictimai elmləri təm​sil edən adamlardan böyük əzmkarlıq, vətəndaşlıq və qeyrət tələb olunur. Lakin bu hələ azdır. Elmi işçilərin ciddi meyar əsasında, prinsipial surətdə seçilməsi, sağlam qüvvələrin səfərbər edilməsi, on​lara qayğı göstərilməsi, elmin təşkilati struktu​runun təkmilləşdirilməsi daha böyük səriştə, daha böyük vətəndaşlıq və qeyrət tələb edir.

Respublikamızın gənc cəmiyyətşünas alimləri üçün elmi tədqiqat mərkəzləri açmağa, yeni təşkilati forma fikirləşib tapmağa vadar edən də ilk növbədə elmi mühitə olan ehtiyacdır. Zira şəxsiyyət sosial mühitin məhsulu olduğu kimi alim də elmi mühitin məhsuludur. Təəssüf ki, gənclərimiz məhz bu sarıdan korluq çəkir, əsil elmi şəra​itdə işləmək üçün xarici ölkələrin məşhur mərkəz​lərinə ezam olun​mağa çalışır, hansı isə qrantın, spon​sorun sayəsində məşhur bir alimin laboratoriyasına, mək​tə​binə "düşməyi" üstün tuturlar. Lakin belə əlaqələr mü​vəq​qətidir və respublikamızda tədqiqatları əsas, mər​kəzi problemlərə yönəltməyə, yerli elmi məktəblər yarat​mağa kömək et​mir. Bu mənada aspirant və doktorant​ların, ali təhsilli kadrların kənarda hazırlanması vəziyyət​dən əsil çıxış yolu deyil. Hamısı birdir, onlar da aspirantlar kimi qayıdıb elmi mühitdən əsər-alamət olmayan bir şəraitə düşürlər və yaranmış ziya qığılcımları şölələnmək və baş​qa​larının da yolunu işıqlandırmaq əvəzinə tədricən sönür. Bu tədbirlər yalnız o zaman səmərə verər ki, respub​likanın özündə elmi fikir ocağı olsun, necə deyərlər, "ümum​dünya standartı" səviyyəsində elmi mək​təblər olsun. Onda hər bir qığılcım elm ocağının daha da şölə​lən​məsinə səbəb olar.

Sual oluna bilər. Deyək ki, ictimai problemlər elmi şəkildə öy​rənildi. Bəs əldə olunan biliklər istifadə oluna​caqmı və kim tərə​findən? Axı, bilmək azdır, tətbiqin özü də xüsusi professional mədə​niyyət və təşəbbüskarlıq tələb edir. Real iş elmi biliklərdən tətbiqi bi​lik​lərə, ondan isə əməli vərdişə keçməyi nəzərdə tutur. Hər bir sahədə düz​gün texnologiyaya, metodikaya əsaslanan əməli vərdişlər əldə et​mək çox çətindir.

İctimai elmlərin tətbiq sahəsi daha çox cəmiyyətin elmi əsaslarla idarə olunmasını əhatə edir. İndiyədək bütün elmlər içərisində tətbiq üçün ən az rəhbər tutulan məhz ictimai elmlər olmuşdur. Öyrənmək və tətbiq olunmaq hüququ bu elmlərin əlindən alınmış və təbliğat funk​siyası ilə əvəz edilmişdir. Ona görə də, ən yüksək diletantizm məhz idarəetmə sahəsində özünü göstərir. Rəhbərlik etməyə can atan​lar rəhbərlik işinin yüksək professional hazırlıq tələb etdiyini və bu sahədə ictimai elmlərlə ittifaqın zəruri olduğunu unudurlar. Unu​durlar, çünki uzun illər ərzində idarəetmə sistemində təşəbbüs​karlıq, müstəqillik onsuz da istisna olunurdu. Ona görə də, əksinə, rəhbərlik işlərinə elmə arxalanan, yaradıcı, təşəbbüs​kar adamlar əvəzinə, yaxşı icraçılar cəlb olunur​du. Onlar sadəcə olaraq yüksək rütbəli rəh​bər​lərin – yuxa​rının göstərişi əsasında fəaliyyət göstə​rirdilər. Onla​rın elmi biliyə ehtiyacı yox idi.

Bu ənənə hələ tam aradan götürülməmişdir. Ona görə də, bizim vəzifəmiz yalnız yığılıb qalmış ictimai problemlərin səbəblərini, mahiy​yətini üzə çıxarmaq və onların həll yollarını tövsiyyə etməkdən ibarət ola bilməz. Biz həm də bu tövsiyyələrin həqiqətən nəzərə alınması, həyata keçirilməsi işində elm adamlarının özünün iştirakını nəzərdə tuturuq.

* * *

İnsanı təbiətin bir hissəsi kimi, spesifik fərdi mənəvi aləmin nisbi müstəqil mövcudluğu kimi, habelə digər insanlarla qarşılıqlı əlaqə və münasibətdə öyrən​dikdən sonra bu ictimai münasibətlər sisteminin özünü ayrılıqda, müstəqil surətdə öyrənməyə ehtiyac yaranır. 

Sinfiliyin mütləqləşdirildiyi dövrdə insan cəmiyyətin içərisində əridilmişdi və bu iki tərəf arasındakı ziddiyyətlər çox vaxt nəzərdən atılır, öyrənilmirdi. Halbuki cəmiyyətin həqiqi mahiyyəti daha çox məhz insanla qarşıdurmada üzə çıxır. Cəmiyyət hər bir insanı əhatə edən yox, hər bir insana qarşı dayanan nisbi müstəqil fenomen kimi mövcuddur. 

İnsanla cəmiyyətin nisbəti damla ilə dəryanın nisbəti kimi başa düşülə bilməz. İnsan cəmiyyətin bir hissəsi deyil, çünki o eyni za​manda bioloji və mənəvi varlıqdır və qismən başqa sistemlərə də daxil olur. Ona görə də, insanla cəmiyyətin dialektikası tam və hissənin de​yil, iki kəsişən sistemin dialektikasıdır. Bu mühüm metodoloji mövqe təqdim olunan "İnsan və cəmiyyət" kursunu əvvəlki "İctimaiy​yət" kur​sundan və ölkəmizdə çıxan digər ictimai-siyasi məzmunlu dərs​lik​lərdən fərqlən​dirən başlıca cəhətlərdən biridir. Hər hansı bir mövzunu tədris edərkən müəllim bu prinsipial fərqi yaddan çıxar​mamalıdır. 

Cəmiyyətin insana nəzərən yabançılaşması problemi də yalnız bu mövqedən yanaşdıqda anlaşıla bilər. Məsələn, indiyədək "ictimai mənafeyin şəxsi məna​fedən üstün tutulması" yüksək əxlaqi prinsip kimi irəli sürülürdü. Çünki ictimai mənafeyin əslində elə hər bir şəxsin mənafeyi üçün daha çox lazım olduğu özlüyündə aydın bir şey kimi qəbul olunurdu. Lakin nəzərə aldıqda ki, cəmiyyətin mənafeyi ilə insanların mənafeyi arasında əkslik var, istənilən sosial quruluşda və istənilən şəraitdə ciddi ziddiyyətlər mövcuddur, bu prinsipin elmi cəhətdən əsassız olduğu ortaya çıxır. 

İnsanın ümumbəşəri mənəvi sərvətlərin daşıyıcısı olan müstəqil və bütöv bir varlıq kimi deyil, bu sərvətlər sistemində yalnız bir ünsür, halqa kimi mövcud olması şəraitində onun yaradıcı potensialı açıla bilməz. "İnsan və cəmiyyət" kursunda başlıca vəzifələrdən biri məhz elmi-texniki tərəqqi və kommunizm quruculuğu adlandırılan dövrdə cəmiyyətin və onun böyük ideallarının arxasında gizlənmiş, özünü itirmiş olan insanı özünə qaytarmaq, "daxilə pəncərə" açmaq, ən böyük xəzinə olan fərdi mənəvi dünyanın labirintlərindən keçməkdə ona bələdçi olmaqdır. 

Neçə onilliklər ərzində dini inamdan ayrı düşən, indi isə kom​munizm idealına bağlılığını itirən, əqidəcə sarsılan və yalnız iqtisadi çətinliklər deyil, həm də kəskin mənəvi təbəddülatlar keçirən sovet adamının yenidən ümumbəşəri mənəvi sərvətlərə qovuşması ən aktual həyati tələbatdır. 

Bu məsələdə gecikmək olmaz. Lakin tələsikliyə də yol verilə bil​məz, çünki yeni yetişən gənc nəslin mənəvi aləmində, dünya​görüşündə yaranan boşluğun necə dol​du​rulmasından, onun hansı səmtə yönəldilməsindən indi çox şey asılıdır. 

Elmi kadrların yetişdirilməsində təhsilin rolu; 

magistratura-aspirantura-doktorantura 
Bir elmşünas olaraq, bilavasitə elm və təhsilin öyrənilməsi ilə məşğul olan tədqiqatçı olaraq və bu iki fəaliyyət sahəsinin ümumi və fərqli cəhətlərini müqayisə etməklə, mən həmişə dövlətimizin elm və təhsil sahə​sin​dəki siyasətinin vahid konsepsiyaya əsaslanması zərurə​tindən çıxış etmişəm. Elm və təhsil haqqında qanunlar ayrı-ayrı ol​salar da, onlar əvvəlcə birlikdə, vahid sistemin tərkib hissələri kimi nəzərdən keçirilməli və yalnız bundan sonra onların nisbi müstəqil mövcudluq qaydaları hüquqi müstəvidə təsbit olunmalıdır, spesifik hüquqi tənzimləmə sistemləri yaradılmalıdır. 

Biz, vahid elm və təhsil  konsepsiyasından çıxış et​mək zərurətini qeyd edərkən, heç də bu iki sahənin həd​dindən artıq yaxın olduğunu nəzərə çarpdırmaq fik​rində deyilik. Əksinə, məqsəd bu iki sahə ara​sındakı fərq​lərin nəzərə alınmasıdır. Belə ki, elm və təhsilin ma​hiy​yət​lə​rinin çox vaxt qarışıq salınması nəticəsində bu barə​dəki qanunlar da, necə deyərlər, bir-birini əhatə dairələrinə tə​ca​vüz edir, özünə aid olmayan məsələlərin hüquqi tən​zim​​lənməsi iddiası ilə çıxış edir. 

Son vaxtlar Təhsil Qanununun layihəsi ilə əla​qədar elmi dərəcələr və elmi adların sovet modelindəki kimi saxlanması, yoxsa müasir Qərb modelinə uyğun olaraq dəyişdirilməsi üzərində böyük mübahisələr gedir. Kimlərsə magistraturanın guya aspiranturanı əvəz etdi​yini iddia edir. Kimlərsə magistraturanın elmi dərəcə ilə az əlaqəsi olduğunu söyləyir və onu sadəcə olaraq ali təhsilin yüksək pilləsi hesab edir. Kimlərsə aspiranturanın Qərbdəkinə uyğun olaraq dokto​ran​tura ilə əvəz olunmasını, kimlərsə belə bir təhsil pilləsinin ümu​miyyətlə ləğv edilməsini təklif edir. 

Beləliklə, təhsil-elm pilləkanında üçpilləli (baka​lav​riat, magis​tratura, doktorantura) və dördpilləli (baka​lavriat, magistratura, aspi​rantura, doktorantura) variant tərəfdarları arasında ciddi müba​hisələr səngimək bilmir. Əslində isə, təhlil göstərir ki, bu iki variantın heç biri müasir Qərb modelinə uyğun deyil. Məsələyə aydınlıq gətir​mək üçün hər iki modelin yalnız formaca deyil, həm də məzmun baxımından araşdırılmasına ehtiyac vardır. 

* *  *

Elmin əsas funksiyası heç də sadəcə olaraq insanın mənəvi intellektual maraqlarına deyil, onun dünyanı məqsədyönlü surətdə dəyişdirmək öz əməli fəaliyyətini elmi əsaslar üzrə qurmaq məqsədinə xidmət etməkdir.

Bütün əməli fəaliyyət sahələri ancaq elmi əsaslarla təşkil olun​duqda səmərə verir. Buna görə də ixtisasından asılı olmadan bütün fəaliyyət sahələrində çalışan insanlar həmin sahənin elmi əsaslarını öyrənmək məcburiyyətin​dədirlər. İxtisaslaşmış ali təhsil məhz hər bir fəaliyyət sahəsinin elmi əsaslarının öyrənilməsinə xidmət edir. 

Beləliklə ali təhsilin məqsədi konkret fəaliyyət sahələri üzrə əməli bilik və vərdişlərlə yanaşı həmin sa​hənin elmi əsaslarını da mə​nimsədilməsini təmin etmək​dir. Başqa sözlə elmi əsaslar  ali təhsilin mühüm tərkib hissəsidir.

Bəs elmi əsaslar  nədir ? 

Çox vaxt elmi əsaslar  elmlə qarışıq salınır. Əlbəttə elmi fəaliyyət üçün də elmi əsaslar  lazımdır. Lakin yuxarıda qeyd etdiyimiz kimi elmi əsaslar təkcə elmin deyil, muvafiq fəaliyyət sahəsinin də tərkibinə daxildir. Yəni ali təhsil alan şəxs elm adamı olmasa da müvafiq fəaliyyət sahəsinin elmi əsaslarına yiyələnmiş olmalıdır. 

Magistratura daha konkret bir sahə üzrə elmin əsaslarını daha dərindən öyrətməklə yanaşı, həmin dar ixtisas sahəsi üzrə ya elmi nəzəri tədqiqat aparmaq, ya da elmi tətbiqi biliklərə yiyələnmək üçün​dür. Hər iki halda elmi dünya görüşünün genişləndirilməsi, ümum​elmi təd​qi​qat metodlarının mənimsənilməsi nəzərdə tutulur. Belə​liklə əsas ali təhsil pilləsində müəyyən sahə üzrə əməli biliklər və vərdişlər sistemi ilə yanaşı  ümumi elmi biliklər sistemi, başqa sözlə, ixtisas sahəsinin elmi əsasları da mənimsədilir. Lakin hələ elmi yaradıcılıq vərdişləri aşılan​mır və elmi praktik biliyin əməli fəaliyyətə tətbiqi sahə​sində də ancaq məlum biliklər öyrədilir. Magistratura pilləsində isə dar ixtisas sahəsinə aid olan spesifik, dife​rensial elmi biliklər öyrədilir ki, bu da elmin ön cəbhəsinə daha yaxın olmaqla ya elmi tətbiqi yaradıcılıq üçün, ya da elmi-nəzəri axtarışlar üçün müəyyən baza yaradır. 

Fərdi yanaşma və yaradılıcıq tələb edən diferen​sial​laşmış ixtisas sahələrindən fərqli olaraq daha geniş fəaliyyət sahəsində çalışmaq üçün lazım olan bilik və vərdişlərə daha çox sayda insan yiyələnir. Başqa sözlə, müəyyən geniş sahə üzrə ən ümumi və zəruri biliklərin mənimsənilməsi sonralar ixtisaslaşmış mütəxəssis olmaq və ya daha konkret bir problem üzrə ixtisaslaşaraq elmi tədqiqatlar aparmaq üçün ilkin zəruri şərtdir. Ma​gistratura və doktoranturaya daxil olmaq üçün əvvəlcə ali təhsil almaq tələbi də bununla əlaqədardır. Beləliklə elmi biliklərin əsaslarına yiyələnmək təkcə elm adamı olmaq üçün deyil, bütün fəaliyyət sahələrində çalışmaq üçün, praktik işçi olmaq üçün də zəruridir. 

Elmi biliklər, elmin əsasları  müasir dövrdə bütün fəaliyyət sahə​lərinin strukturuna daxildirsə, bəs onda elm digər fəaliyyət sahə​lərindən nə ilə fərqlənir? Ümumiy​yət​lə elm əməli fəaliyyət sahə​lərindən ayrımı mövcud olma​lıdır ?

Digər tərəfdən, bütün ali məktəblərdə elmin əsas​ları öyrədilirsə və gələcək elm adamları da məhz bu təhsil alanlar sırasından çıxmalıdırsa, elmin ictimai təş​kilat​lanma forması təhsil sahəsindən kənardamı olma​lıdır? 

Keçmişdə elm və əməli fəaliyyətlər sahələri ayrı olduqlarına görə, əməli işlə məşğul olan adamlara əməli bilik və vərdişlər kifayət etdiyinə görə alimlər ancaq fundamental sahələr və ya fənlər üzrə ixtisaslaşırdı. Yəni bilavasitə əməli fəaliyyətlə bağlı olmayan riya​ziy​yat, fizika, kimya və s. fənlər – elm sahələri hesab olunurdu. Müəl​lim​lik, mühəndislik, həkimlik və s. isə əməli fəaliyyət sahələri və ya peşə hesab olunurdu. Sovet ali təhsil sistemi də əsasən bu prinsip üzərində qurulmuşdu. «Universi​tetlər» adlanan təhsil müəssisələrində hər bir fənn bir fakultə idi və birbaşa deyilməsə də belə nəzərdə tutulurdu ki, burada elm adamları hazırlanır. Hətta həmin fənlər üzrə müəllimlər belə başqa ali məktəblərdə – pedaqoji institutlarda hazırlanırdı. 

İkinci dünya müharibəsindən sonra bir sıra qabaqcıl ölkələrdə elm və praktika arasında münasibət dəyişsə də Sovet İttifaqı öz ənənəsinə sadiq qalaraq elmi praktikadan ayrı saxlamağa və hətta gələcək elm adamla​rını da ayrıca ali məktəblərdə hazırlamağa çalışırdı. Düzdür, bu sahədə müəyyən istisnalar var idi. SSRİ dövləti zamanın tələbi ilə hesablaşaraq bir sıra texniki sahələrdə də alim hazırlığı ilə məşğul idi. Məsələn, Bauman adına texniki məktəb, Moskva mühəndis-fizika institutu, Moskva fizika-texnika institutu və s.  Lakin bu məktəblər ancaq Mərkəzdə idi və bütövlükdə SSRİ-nin elmi-texniki qüdrətinin artırılmasına xidmət edirdi. Müt​təfiq respub​likalarda isə «alimlər» əsasən universitet​lərdə hazırlanırdı. Mühəndis hazırlayan texniki institut​ların, müəllim hazırlayan peda​qoji insti​tut​ların elmi potensialı çox aşağı səviyyədə idi. Bu sahələrdə kadr hazır​lığı əsasən əməli məqsədlərə xidmət etdiyindən «elmin əsasları»  da çox aşağı səviyyədə mənimsədilirdi. Təəssüflər olsun ki, SSRİ dağıl​dıqdan sonra da yeni yaranmış müstəqil ölkələrin ali təhsil siyasətində ciddi dəyişiklik baş vermədi və SSRİ-nin rəqabətə tab gətirə bil​mə​məsinə və dağıl​masına gətirib çıxaran ciddi nöqsanlardan biri onun xələfləri tərəfindən böyük mühafizəkarlıqla qorunub saxlan​maq​dadır. Daha doğrusu dəyişiklik ancaq forma​da, daha dəqiq desək ancaq adda edildi. Avropa təhsil təcrübəsini mənimsəmək ancaq bütün ali məktəbləri «Universitet» adlandırmaqla məhdud​laşdı. Ad dəyişdi, amma məzmun dəyişmədi. Halbuki ali təhsil sahə​sində zamanın tələbində böyük islahatlar aparılması günün tələbidir.

Avropada universitet dedikdə bütün əsas əməli fəaliyət sahə​lərinin əhatə olunması nəzərdə tutulur. Biz də ayrıca fakultə olan fizika, kimya bu kimi fənlər isə «fənn» fakultəsində əhatə olunur. Həm də bu fənlərin öyrədilməsi əməli fəaliyyət sahələrindən biri olan pedoqoji sahə olan kadr hazırlığına xidmət edir. Gələcək elm adamları isə əməli fəaliyyət üçün zəruri olan elmin əsaslarına  yiyə​ləndikdən sonra xüsusi yaradıcılıq potensialına görə seçilərək ma​gistraturada təhsilini davam etdirirlər. Yəni elmi fəaliyyət üçün kadr​lar əsas ali təhsil pilləsindən sonra seçilir və hazırlanır. Yəni elm digər fəaliyyət sahələri ilə yanaşı duran bir sahə kimi deyil, vertikal şkalada hər sahənin xüsusi yüksək səviyyəsi kimi seçilir. Biz də bu cəhətdər hələ də nəzərə alınmamışdır. Bakı Dövlət Universiteti ənənəvi olaraq yenə də fənn sahələri üzrə kadrlar hazırlayır. Lakin onların məhz müəllimlik fəaliyyəti üçün nəzərdə tutulduğunu «boynuna almır» - «Pedoqoji Universitet» var. Nəticədə BDU-da pedoqoji fənlər az təd​ris olunur və buranın məzunlarının statusu məlum olmur. Daha dərin bilik verən BDU və daha nisbətən aşağı bilik verən amma müəllim hazırlığı üçün zəruri proqramı yerinə yetirməyə çalışan pe​doqoji universitetlər. Hər birinin də öz magistraturası, dokto​ranturası.

Magistratura-aspirantura-doktorantura üçlü​yündə hansısa pillə​nin artıq olub-olmaması barədə müba​hisələrin səbəblərindən biri də ma​gis​tratura pilləsinin məq​sə​di, statusu və məzmununun hələ də dəqiq müəyyən​ləşdirilməməsidir. 

Əslində ikipilləli ali təhsil sisteminə keçid olduqca böyük miq​yaslı və mühüm əhəmiyyətli bir dəyişiklik idi. Bu aktın icrasına artıq iki ildir ki, başlanmışdır. Lakin, görünür, bu cür islahatlar daha dərin təhlil tələb edir. Belə ki, hələ iki il keçməsinə baxmayaraq, nə ictimai rəydə, nə də rəsmi dairələrdə magistratura haqqında bir​qiy​mətli tə​səv​vür yoxdur. Ümumiləşdirmə aparsaq, bu barə​dəki təsəv​vürlər iki qrupa ayrıla bilər. 

Birinci təsəvvürə görə magistratura, sadəcə olaraq, ali təhsilin ikinci pilləsidir və bakalavr diplomu verən birinci pillədən ancaq ix​tisaslaşma dərəcəsinə görə fərqlənir. Yəni, ali təhsilin birinci pilləsində daha geniş profil üzrə, ikinci pilləsində isə nisbətən diferensial ixtisas sahəsi üzrə kadr hazırlığı gedir. Belə yanaşdıqda bakalavr dərəcəsi almış məzun hələ tam ali təhsilli mütəxəssis hesab edilmir. Müəyyən konkret sahə üzrə mütəxəssis olmaq üçün mütləq magistratura pillə​sini də keçmək tələb olu​nur. Bu cür təsəvvür magistraturanın bütün ix​tisaslar üzrə geniş şəbəkəsinin yaradılmasını və tələbə gənclərin get​dikcə daha böyük əksəriyyətinin bu pillədə təhsil alma​sını nəzərdə tutur. 

İkinci təsəvvürə görə, bakalavr diplomu verən ali təhsil pilləsi əslində tam ali təhsildir və bu pillənin məzunları ali təhsilli mütəxəssis kimi xalq təsərrüfatının müvafiq sahələrində (elmdən başqa) istənilən yüksək vəzifədə çalışa bilərlər. Magistratura isə, həmin ixtisas üzrə elmi yaradıcılıqla məşğul olmaq istəyənlər üçündür. Ona görə də, magistraturada təhsilini ancaq gələcəkdə ali məktəblərdə dərs demək və elmi tədqiqatla məşğul olmaq istəyənlər davam etdirməlidirlər. (Əlbəttə, magistraturanı bitirənlər də sonradan praktik fəaliyyətə keçə bilərlər. La​kin bunun üçün magistraturanı bitirmək zəruri şərt sayıl​mır). Magistratura belə başa düşüldükdə, onun proqra​mına dar ixtisaslaşma ilə bağlı fənlərdən başqa, elmi yaradıcılıqla, elmi təd​qiqatın metodları ilə bağlı fənlər də daxil edilməlidir. Bir zaman aspiranturada fəlsəfədən və xarici dildən "namizədlik minimumu" adlanan imtahan​ların verilməsi də elmi tədqiqat üçün zəruri baza yara​​dılmasına xidmət edirdi. İndi bu tələblər prinsipcə magistratura pilləsində də ödənilə bilər. 

Beləliklə, təhsilin sonrakı pillələri sayıla biləcək aspirantura və doktorantura haqqında qənaət xeyli dərəcədə magistratura pilləsinin necə başa düşülməsindən və necə istiqamətləndiril​məsindən asılıdır. 

İndi aspirantura-doktorantura dilemmasını həll etməyə çalışan mütəxəssislər əsasən xarici ölkələrin, ilk növbədə ABŞ və Avropa ölkələrinin təcrübəsinə istinad etməyə çalışırlar. Aspiranturanı da sax​lamağı nəzərdə tutan dördpilləli təhsil estafetinin tərəfdarları isə guya sovet təhsil sisteminin ənənələrinə və ya indi Rusiyada tətbiq olunan sistemə istinad edirlər. Lakin unudulur ki, sovet təhsil sis​temində magistratura pilləsi yox idi və elmi yaradıcılıq üçün hazır​lanma mər​hələsi ancaq aspirantu​radan başlanırdı. Ali təhsilin dörd və ya beş il ərzində verilməsi isə ancaq fənlərin sayı və saatların miqdarı baxı​mın​dan, bir sözlə, kəmiyyət baxımından olan fərqdir. Və ya magistratura haqqında yuxarıda qeyd etdiyimiz  birin​ci təsəvvürə uyğun olaraq, burada məqsəd ancaq ali təhsil verməkdən ibarətdir. Lakin, magis​tratura ikinci mənada başa düşüldükdə burada yalnız müddət fərqin​dən deyil, həm də mahiyyət fərqindən söhbət getdiyi aydın​laşır. Və indi sovet təhsil sistemini və ondan bizə yadigar qalan aspiranturanı hər vəchlə qoruyub-saxla​mağa çalışanlar bilməlidirlər ki, biz artıq iki il əvvəl, magistraturanı təhsil pilləsi kimi qəbul edərkən, sovet təhsil sistemindən uzaqlaşmışıq. Qatar artıq hərəkətə gəlib və indi geri qayıtmaq çox çətindir. Əgər sovet təhsil sistemini, o cümlədən aspi​ranturanı saxlamaq məqsədi var idisə, bu barədə xeyli əvvəl məsələ qaldırılmalı idi...

Hazırda Təhsil Qanununun layihəsinin müzakirə​sin​də ən çox mübahisə doğuran məsələlərdən biri "aspi​ran​tura" sözünün saxlanıb-saxlanmaması ilə bağlı​dır. Özü də mübahisə məhz sözün üzərindədir, çünki heç kim magistraturadan sonra alimlik dərəcəsi almaq üçün nə​zərdə tutulan təhsil pilləsinin əleyhinə deyil. Aspiran​turanı saxlamaq tərəf​darları sadəcə olaraq magistratura​dan sonra bir yox, iki elmi dərəcənin olması zərurətindən çıxış edirlər. Bu dərəcələrin "elmlər namizədi" və "elmlər doktoru" kimi saxlanması, yoxsa Avropada qə​bul olun​muş ifadələrə uyğunlaşdırılması isə məsələnin ikinci tərə​fidir. 

Xarici ölkələrdə elmi dərəcələrin verilməsində və adlandırıl​ma​sında vahid qaydanın olmaması bu və ya digər modelə üstünlük veril​məsini çətinləşdirir. 

Aspiranturanı bitirib müdafiə etdikdən sonra alınan elmi dərəcəyə (sovet sistemində – "elmlər namizədi) xarici ölkələrdə ən çox uyğun gələn elmi dərəcə – PhD – "fəlsəfə doktoru"dur. Burada "fəlsə​fə" sözünün mənasına toxunmadan qeyd edək ki, biz də bu fikirlə razıyıq. Lakin bir şərtlə ki, buradakı uyğunluq ancaq elmi dərəcələr ara​sındakı uyğunluqdur. Sovet modelində "elmlər nami​zədi" dərəcəsi almaq üçün lazım olan təhsil pilləsinin – aspi​ranturanın isə analoqu Qərb ölkələrində yoxdur. Elmi dərəcə almaq üçün bu ölkələrdə məhz tədqiqat işinin yerinə yetirilməsi tələb olunur. Elmi yaradıcılıq üçün zəruri olan biliklərin tədrisi və imtahan verilməsi isə bir təhsil pilləsi kimi əvvəlcədən magistraturada keçilmiş olur. Magistratura bir təhsil pilləsi olaraq aspiranturanı tam əvəz edir, lakin bir tədqiqat pilləsi olaraq əvəz etmir. Belə ki, magistraturada müdafiə olunan tədqiqat işinə qoyulan tələblər aşağı olur. Bu bir növ ciddi yazılan diplom işinə uyğun gəlir. Əsas ağırlıq isə təhsil tərəfinə düşür. 

Məhz buna görədir ki, magistratura (master degree) pilləsindən sonra təhsilə bənzər bir pilləyə ehtiyac qalmır. Və ya əgər qalırsa bu, fərdi qaydada müəyyən​ləşdirilir və əvvəlki təhsil pillələrinin tamamlanması yolu ilə həll olunur. 

Yəni iddiaçı dissertasiyanın mövzusuna uyğun olan müəyyən ixtisas fənnindən imtahan verməyibsə, bunu fərdi qaydada həll edib aşağı təhsil pilləsində oxuyanlarla bir yerdə imtahan verə bilər. 

Bir sözlə, Qərb ölkələrində magistraturadan sonrakı pillə təhsilə yox, tədqiqata uyğun gəlir. Bu isə sovet modelində doktorluq disserta​siyasının yazılma prosedurasını xatırladır. 

Beləliklə, Qərb modelində formaca magistratura aspiranturanı, doktorluq dərəcəsi almaq üçün keçilən tədqiqat mərhələsi isə sovet modelindəki doktoranturanı xatırladır. Yazılan tədqiqat işinin səviy​yəsi baxımından yanaşdıqda isə bu uyğunluq bir pillə sürüşür; Qərb mode​lində magistraturada yazılan tədqiqat diplom işinə, doktorluq işi isə namizədlik dissertasiyasına uyğun gəlir. Sovet sistemindəki dok​torluq dissertasiyasının müdafiəsi isə Qərb modelində sadəcə olaraq mövcud deyil. Görü​nür, artıq alim adını almış adamın yenidən kür​süyə çıxarılaraq imtahan edilməsinə ehtiyac duyulmur. Bəzi ölkələrdə "elmlər doktoru" dərəcəsinə adekvat olan yük​sək doktorluq dərəcəsi müdafiə prosedurası olmadan tədqiqat işi əsasında Elmi Şura tərə​findən verilir. Yeri gəlmişkən, Elmi Şuranın qərarının başqa bir ins​tansiyada təsdiqlənməsinə də ehtiyac duyulmur.  

Sovet təhsil sistemində ali ixtisas təhsili almaq istəyənlərin ha​mısı üçün ümumi olan beş illik ali təhsildən sonra elmi yaradıcılıq yolunu seçənlər üçün üç illik aspirantura təhsili nəzərdə tutulurdu. Aspirantura təhsilin ən yüksək pilləsi idi. Düzdür, namizədlik disser​tasiyasını müdafiə etdikdən sonra daha bir dissertasiya yazıb müdafiə etmək – "elmlər doktoru" adını almaq mümkün idi. Lakin bunun üçün xüsusi bir təhsil pilləsi yox idi. "Doktorantura" sözü formal xarakter daşıyırdı və görünür, Qərb dünyasında aspiranturaya adek​vat təhsil pilləsi "doktorantura" adlandırıldıqdan  sonra bu söz biz​də də leksikona daxil olmuş, lakin başqa mənada işlən​mişdir. Bu söz doktorluq dissertasiyası adı ilə səsləş​diyindən, guya aspiran​tura​dan sonrakı təhsil təsəvvürü yaradırdı. Əslində isə belə təhsil pilləsi heç sovet döv​ründə də yox idi. Doktorluq dissertasiyasını bir qayda ola​raq ali məktəblərdə dərs deyən və ya elmi-tədqiqat institutlarında elmi işçi kimi çalışan elmlər namizədləri müstəqil surətdə yazırdılar. Bunun üçün sadəcə olaraq dissertasiya mövzusu​nun Elmi Şurada təsdiq olunması kifayət idi. "Doktorantura" imitasi​yasını yaradan isə çox vaxt bir illik yaradıcılıq məzuniyyətləri və ya paytaxtdakı tədqiqat mərkəzlərinə müxtəlif müddətli yaradıcılıq ezamiyyətləri olurdu. Bu isə, təbii ki, təhsil pilləsi kimi başa düşülə bilməzdi. Çünki doktorluq dissertasiyasının yazılması dövründə iddiaçı​​ya nəinki dərslər keçilməsi nəzərdə tutulmurdu, həm də müəllim-şagird münasibətini xatırlada biləcək rəhbər-iddiaçı münasi​bəti də yox idi. Başqa cür ola da bilməz​di. Artıq elmi yaradıcılıq vərdişi qazanmış və alimlik dərəcəsi almış ada​ma yenə də rəhbərlik etmək, ona tədqiqat yolunu göstərmək sa​dəcə olaraq, onun elmi yaradıcılıq müstəqilliyinin əlindən alınması olardı.   

Elmi-tədqiqat sahəsində bizdən xeyli irəlidə gedən Avropa ölkələrində, ABŞ-da və Yaponiyada öyrətmək adı ilə tədqiqatçını daha çox çərçivələrə salmaq deyil, tədqiqatçıya daha çox müstəqillik vermək, onun sərbəst​lik dərəcəsini artırmaq üçün yollar axtarılır. Bu ölkələrdə elmi dərəcələrin verilməsi səlahiyyəti də bizdəki kimi çox​pilləli bürokratik strukturlara deyil, Elmi Şuraların kompeten​siyasına aiddir. Elmi dərəcələr və adlar bütün ölkə miqyasında vahid stan​dartlar və meyarlar əsasında eyni bir komissiya tərəfindən deyil, müxtəlif universitet​lərin Elmi Şuraları tərəfindən verildiyindən iddiaçı seçim imkanına malikdir. Belə ki, hər hansı bir komissiya, Elmi Şura iddiaçının nailiyyətini qiymətləndirmirsə və burada subyektiv amillər varsa, iddiaçı başqa universitetdə, başqa komissiya qarşısında öz şansını reallaşdırmaq imkanına malikdir. Bizim ölkədə isə Ali Attestasiya Komissiyası deyilən mərkəzləşmiş qurum subyektivlik göstərərsə, iddiaçının heç bir seçim imkanı qalmır. Bu isə dövlət quruculuğunda başlıca strateci xətt olan cəmiyyətin demokratik​ləş​dirilməsi prinsipinə heç cür uyğun gəlmir. 


Sovet və Qərb elm modelləri
Əgər biz inkişaf etmiş Qərb ölkələrinin təcrübəsini və ya sovet təhsilinin üstün cəhətlərini tətbiq etmək istəyiriksə, bunun üçün sa​dəcə təqlidçilik azdır. Təqlid üzərində "yaradıcılıq" edərək yeni kom​binasiyalar hazır​la​maq isə ikiqat yolverilməz haldır. Əsas məsələ, mahiy​yətlərin düzgün dərk olunmasıdır. Əgər formaya yox, təza​hür​lərə yox, mahiyyətə diqqət yetirsək görərik ki, sovet təhsil sistemi də, Qərb modelləri də eyni mahiyyətin müxtəlif təzahürləridir. Sovet dövründə beş il ərzində ali təhsilli mütəxəssis​lər hazırlandıqdan sonra onların ara​sında elmi iş üçün seçilən məzunlar aspiranturada məhz bu məqsədə xidmət edən əlavə təhsil alır və həm də müəyyən mövzu üzrə elmi-tədqiqat işi apararaq, "dissertasiya" adlanan elmi əsər  yazırdılar. Əgər iddiaçı yazdığı əsərdəki elmi müddəaları Elmi Şura qarşısında müdafiə edə bilirdisə, onlara elmi dərəcə verilirdi. İkinci elmi dərəcə almaq, "elmlər doktoru" olmaq üçün isə heç bir təhsil pilləsi tələb olunmurdu. 

Qərb ölkələrində elmi işə magistratura pilləsində başlanır və ona görə də elmi yaradıcılıqla bağlı biliklər də bu pillədə verilir. İddiaçı elm adamı üçün lazım olan bilik və vərdişlərə yiyələndikdən və özünün ilk müstəqil təd​qiqat işini yazaraq, Elmi Şura qarşısında müdafiə etdikdən sonra ona ilk elmi dərəcə verilir. Bundan sonra elm yolunu davam etdirmək istəyənlər üçün bu və ya digər elmi-tədqiqat müəssisəsində (xarici ölkələrdə bir qayda olaraq, universitetlərin nəzdindəki tədqiqat insti​tutlarında) doktorluq dissertasiyası yazmaq üçün imkan verilir, şərait yaradılır. Amma bu pillə klassik mənada təhsil pilləsi hesab olunmur. Bu artıq elmi yaradıcılıq pilləsidir. Dok​tor adını alanlar bir qayda olaraq, ali təhsil müəssisələrində çalışaraq, professor assistenti, yaxud dosent vəzifəsini tuturlar. Tam professor ştatına keçmək istəyənlər isə bundan sonra hələ çox təd​qiqat işləri yaz​malı, müvafiq elm sahəsində görkəmli mütəxəssis olmalı, univer​sitet daxilində nüfuz qazanmalı və müsabiqə əsasında univer​sitet Elmi Şurasının qərarı ilə bu vəzifəyə seçilməlidir. Bəzi ölkələrdə professor olmaq üçün birinci doktorluq (fəlsəfə doktoru) adından sonra daha bir müsabiqədən keçmək və yüksək qabiliyyət doktoru (doktor habi​litasion) olmaq tələb olunur. Başqa ölkələrdə isə bu tələblər ancaq professorluq vəzifəsinə qoyulur. 

Mahiyyətcə bu sistem eynilə sovet sistemini xatırladır. Sadəcə olaraq, sovet sistemində ciddi tələblər ikinci dissertasiya müdafiəsinə (elmlər doktoru dərəcə​sinin alınmasına) qoyulurdu. Ali məktəblərdə doktor olduqdan sonra professor vəzifəsini tutmaq isə çox adi və labüd prosedura idi. Bir sözlə, təzahürlər fərqlənsə də, mahiyyət eynidir. 

Bəs onda biz nəyin üstündə mübahisə edirik? Formanınmı, təzahürlərinmi, yaxud, sadəcə olaraq, söz​lərinmi? Belə düşünmək olar ki, heç bir narahatçılıq üçün səbəb yoxdur. Hansı söz, hansı forma, hansı variant qəbul olunursa-olunsun... Təəssüf ki, belə deyil. Ma​hiyyət özü anlaşılmadıqda, forma məzmuna, təzahür mahiyyətə uyğun seçilmədikdə, olduqca ziyanlı nəticələr hasil ola bilər. 

Əvvəla, nəyin təhsilə, nəyin elmi yaradıcılığa aid olduğunu müt​ləq nəzərə almaq lazımdır. Yuxarıda qeyd etdiyimiz kimi, elmi yara​dıcılıq prosesinin öz spesifikası vardır və o, Təhsil Qanunu ilə deyil, Elm Qanunu ilə tənzimlənməlidir. Elmi adların və elmi dərəcələrin veril​məsi qaydaları da daha çox elmi fəaliyyət sahəsi ilə bağlı oldu​ğundan Elm Qanununda təsbit olunmalıdır. Lakin, bununla belə, məsələnin təhsillə əlaqədar tərəfləri də vardır. Belə ki, elmi adlar veri​lərkən, iddiaçının bu məq​sədlə təhsil alması deyil, təhsil prosesində subyekt kimi iştirakı nəzərdə tutulur. Burada elmi fəaliyyət, elmi yaradıcılıq göstəriciləri ilə yanaşı, təhsil subyekti kimi fəaliyyət, yük​sək səviyyəli mühazirələr oxumaq səriştəsi və təcrübəsi, habelə tədrisin metodikasına dair tədqiqatlar tələb olunur. 

Sovet sistemində iddiaçının təhsil prosesində iştirakı və tədrisin metodikası sahəsindəki xidmətləri ön plana çəkilirdi və bəzən elmi nailiyyətlərsiz və müvafiq elmi dərəcəsiz də professor adı verilirdi. Nəticədə ali məktəblərdə çalışan doktorların sayı ilə professorların sayı eyniləşirdi və hətta bəzən professorlar daha çox olurdu. 

Qərb ölkələrində elm adamları bir qayda olaraq, universitetlərdə çalışdığından elmi dərəcəyə qoyulan tələblər də çox vaxt professor rütbə​sinə qoyulan tələblərə daxil edilir. Belə ki, xüsusi elmi nailiy​yətləri olmayan adamlar professor vəzifəsinə seçilə bilməzlər. 

Keçmiş sovet sistemində isə, elmi-tədqiqat institut​larının böyük bir qismi universitetdən kənarda müstəqil surətdə (akademiya sistemi çərçivəsində) fəaliyyət göstər​diyindən "professor" rütbəsindən fərqli olan yüksək elmi dərəcə müəyyən edilməsinə böyük zərurət var idi. Akade​miya sistemi daxilində təhsillə bağlı fəaliyyət ancaq aspiran​tu​rada dərs demək və elmi rəhbər olmaq forma​sında həyata keçirilirdi. Professor adı da bu sahədəki fəaliyyətə görə verilirdi. Aspirant yetiş​dirməklə az məşğul olan, lakin, böyük elmi nailiyyətləri olan alimlər isə heç vaxt professor adı almırdı. Və bu qəbahət sayılmırdı. Çünki, "elmlər doktoru" ilə professor arasında səviyyə fərqi yox idi. Bir daha təkrar edirik ki, bu ancaq sovet sistemində idi. Xarici ölkələrin əksə​riyyətində isə, doktor​luq və professorluq arasında səviy​yə fərqi də var​dır. Həm də bu fərq kifayət qədər böyükdür. Doktorlar çoxdur, professorlar isə azdır.  

Beləliklə, Qərb ölkələrində və sovet sistemində elmi dərəcə və adlara qoyulan tələblər arasındakı fərq əslində bütövlükdə elm və təhsilin təşkilati strukturu arasındakı fərqdən irəli gəlir. Yəni, Qərb dünyasında akademiya sisteminə daxil olan müstəqil elmi-tədqiqat insti​tutlarının olmaması nəzərə alınmalıdır. Və biz elm və təhsili Qərb modelinə uyğunlaşdırmaq istəyiriksə, birinci növbədə akademiyalar və universitetlər arasındakı nisbət və münasibət məsələsini aydınlaş​dırmalıyıq. Bu hal müstəqil Azərbaycan Respublikasının vahid elm-təhsil konsepsiyasının yaradılması zərurəti haqqındakı fikrimizi bir daha aktuallaşdırır.

Ölkəmizdə elm və təhsil arasındakı münasibətin spesifika​sını nəzərə almadan, elmi adlar və elmi dərəcələr məsələsində Qərb ölkə​lərini təqlid etmək cəhdi uğursuz​luğa məhkumdur. Lakin, sovet elm və təhsil modelinin fərqliliyini şərtləndirən əsl səbəbləri aydınlaş​dırdıqdan sonra biz, həmin modeldən sözləri və zahiri əlamətləri deyil, məzmun və mahiyyət xüsusiyyətlərini götürməyə çalışmalıyıq. 

Bəli, Elmlər Akademiyası üçün aspirantura olduq​ca önəmli məsə​lədir. Çünki, elm sistemi elmi kadr hazırlığı prosesindən tama​milə təcrid edilə bilməz. Onsuz da sovet modelində elm və təhsil xeyli dərəcədə aralı düşmüşdür. Onları yaxınlaşdırmağın formalarını tap​maq, Qərb modelindən məhz bu cəhəti götürmək əvəzinə elmi-tədqiqat institutlarının təhsillə, elmi kadr hazırlığı ilə son əlaqəsini də kəsmək heç cür məqsədəuyğun olmazdı. 

Elmlər Akademiyası işçilərinin aspiranturanın ləğv olunmasına qarşı kəskin etirazları da ən çox bu cəhətlə bağlıdır. Ona görə də, yeni modeldə Elmlər Akademi​yasının böyük elmi potensialından elmi kadr hazırlığı prosesində istifadə olunması mütləq nəzərdə tutulmalıdır. Lakin bunun üçün aspiranturadan ikiəlli yapışmağa ehti​yac yoxdur. Əksinə, aspirantura götürülərsə, Elmlər Akade​miyası bu prosesə daha sıx tellərlə bağlana bilər. 

Əvvəla, bir sıra sahələrdə magistr hazırlığı ali mək​təb​lərlə müvafiq elmi-tədqiqat institutlarının müqaviləsi və birgə fəaliyyəti əsasında həyata keçirilə bilər. Və bu cəhət, bizcə, qanunda da öz əksini tapmalıdır. 

İkincisi, doktorantura sistemi eynilə aspiranturaya uyğun ola​raq, həm ali məktəblərdə, həm də Akademi​yanın elmi-tədqiqat institutlarında tətbiq oluna bilər. 

Üçüncüsü, yüksək doktorluq adının verilməsi səla​hiyyəti univer​sitet Elmi Şuraları ilə yanaşı, həm də Akademiyanın müvafiq elmi-tədqiqat institutlarına verilə bilər. 

Dördüncüsü, elmi adların təsdiqi Təhsil Nazir​liyinə, elmi dərə​cələrin təsdiqi isə Elmlər Akademi​yasının Rəyasət Heyətinə hə​valə edilə bilər ki, bu da dünyanın heç bir qabaqcıl ölkəsində olmayan Ali Attestasiya Komissiyası kimi xüsusi bir qurumun ləğv edilməsinə imkan yaradar. 

